
        
            
                
            
        

    
	Ч. ОЙДОВ

	ЦОЛМОН

	(3 бүлэг, 5 үзэгдэлтэй жүжиг)

“Улсын Хэвлэлийн Газар” Улаанбаатар хотноо 1969 онд эрхлэн хэвлүүлсэн “Ч. ОЙДОВ : ЗОХИОЛУУД – 1” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	 


ЦОЛМОН

	 

	Энэ жүжгийг барилгачдын тухай сэдвээр 1949—1950 онд бичээд, Улсын хөгжимт-драмын театрт 1950 онд анх тоглож, «Цог» сэтгүүлийн 1951 оны № 1-д, 1957 онд «Жүжгүүд» хэмээх түүвэрт хэвлэгджээ.

	 


ТОГЛОГЧИД

	Чойбалсан

	Цолмон — (Хөдөөгийн залуу бүсгүй)

	Дэмчиг — (Цолмонгийн эцэг)

	Жав — (Партизан өвгөн)

	Долгор — (Жавын охин, барилгын техникч)

	Очир — (Барилгын бригадын дарга)

	Базар — (Цэргийн албан хаагч)

	Дорлиг — (Хөдөөгийн залуу)

	Батхүү — (Цэргээс халагдаж иржээ)

	Загд — (Ханын сонины эрхлэгч)

	Шагдар — 

	Эрдэнэцэцэг — (Шагдарын эхнэр)

	Даваажав — (Клубийн дарга)

	Доосүрэн — (Шагдарын найз)

	Пүрэв — (Барилгын аж ахуйн ажилчин)

	 

	Бусад пионерууд, барилгын ажилчид

	 

	Орчин үед нэг сумын төв ба Улаанбаатар хотноо болж байгаа явдлыг үзүүлнэ.


НЭГДҮГЭЭР ҮЗЭГДЭЛ

	Сумын төвд шинэ барьсан клуб өнгөтэй сайхан харагдана. Барилгыг нээхэд зориулж чимэглэжээ.

	Клубийн үүд хавиар хэдэн сандал тавьсан байна. Эргэн тойрныг хангай газрын үзэмжит байгаль хүрээлжээ.

	Хөшиг нээхэд ажлын хувцастай олон хүн тал талаас цугларан ирнэ. Даваажав гартаа шүүр барин, их л баяртай ирээд...

	 

	Даваажав — За нөхөд өө! Бид ажлаа дууслаа. Одоо хэн ч, ямар ч техникч ийм тийм ажил нь дутуу байна, нээлтийг хойшлуулна, энэ тэр гэж хэлж чадахгүй. Өнөө орой клубээ нээнэ. (гэтэл клуб дотор эв муутай хоолойгоор Дөмөнг дуулж сонсогдоно). Үгүй байз энэ хэн бэ? Дорлиг уу даа. Дорлиг оо, Дорлиг оо! (гэж дуудахад)

	Дорлиг — Аа, аа юу гээд байсан юм бэ?

	Даваажав — Чи юу хийгээд байна аа?

	Дорлиг — Сургууль хийгээд байна.

	Даваажав — Юуны?

	Дорлиг — Дууны

	Даваажав — Чи урьдаар миний даалгасан ажлыг хийж дуусга.

	Дорлиг — Намайг дуулуулахгүй бол би тэр ажлыг чинь хийхгүй.

	Даваажав — (Ширүүнээр) Тэгээд хэн хийх юм бэ?

	Дорлиг — Наад сайн жүжигчдээрээ хийлгэхгүй юу? Ерөөсөө танаас эхлээд бүгдээрээ намайг уран сайханд авьяасгүй, энэ тэр гэж ярьдаг гэнэ лээ. Яах вэ дээ, авьяасгүй бол авьяасгүй л биз. Би энэ ажилд чинь өөрөө дуртай юм. Тэгээд ингэж байдаг юм. (Бусад нь инээлдэнэ).

	Даваажав — (гуйж) Чи урьдаар тэр өрөөгөө сайхан цэвэрлэж орхи! Өнөө орой клубээ нээх гээд байна шүү дээ! Чи мэдэж байна уу?

	Дорлиг — Дуулахыг яах вэ?

	Даваажав — Чи урьдаар миний зааж өгсөн ажлыг хийчих. Концертод чамайг заавал оролцуулна.

	Дорлиг — Үгүй, та шударга хэл! Дуулуулах уу, үгүй юу? Оролцуулна гэдгийг чинь би мэдэж байна. Аягүй бол хөшиг хаах, нээх ажлаар ч оролцуулж магадгүй.

	Даваажав — Дуулуулна, гайгүй дуулуулна. Чи л наад ажлаа дуусчихвал одоо клубээ нээлээ гэж мэд. Ганцхан чиний ажил үлдээд байна.

	Дорлиг — (Сандарч) Бусад маань ажлаа дуусчихлаа гэж үү?

	Даваажав — Дууслаа даа.

	Дорлиг — Тэгвэл ч би одоохон дууслаа. Дорлиг хүү хүний дор орохгүй шүү (далд оров)

	Даваажав — (Бусад хүмүүс) За одоо харьцгаа! Хувцас хунараа сольж өмс, клубээ 8 цагт нээнэ. Харин та нар таван цагт цуглараарай! Нэг сургууль хийгээд авна шүү.

	(Бусад нь "мэдлээ, мэдлээ" шуугилдан явцгаав)

	(Базар ирэв)

	Базар — За клубийн эрхэм даргаар сонин юу байна даа?

	Даваажав — Юу байх вэ дээ. Өнөөдөр клубээ нээх санаатай. Ажил барагдаж өгдөггүй.

	Базар — Манай сум ч сайхан клубтэй болж дээ. Хэн гэнэ ээ, тэр хүүхэн чинь? Барилгын юу нь юм бэ? Тэр бариулсан юм биз дээ?

	Даваажав — Долгор гэдэг юм. Хотод барилгын бригадын дарга байсан юм гэнэ билээ. Манай энд техникчээр ирсэн юм. Тэр хүүхэн чинь л ийм сайхан клуб бариулчхаж байгаа юм даа.

	Базар — Сүрхий хүүхэн юм аа.

	Даваажав — Яриа юу байх вэ. Ёстой нэг ажлаа таван хуруу шигээ мэддэг, бас ажилчдаа зохион байгуулагч ёсоор удирдаж чаддаг хүн.

	Базар — Нээрэн манай сумыг сайхан клубтэй болгожээ. Намайг цэрэгт хоёрхон жил болох хооронд манай сум мөн ч танигдахгүй хөгжсөн байна шүү.

	Даваажав — 5 жилийн төлөвлөгөөт ажил. Хүү минь, чи юу гэж бодно. Манай энэ клуб ч бас л таван жилийн төлөвлөгөөт ажлын нэг юм. Манай сумынхан надаас л бусад нь дор дороо их амжилт гаргасан. Гэвч одоо клуб маань дууссанаас хойш миний ажил эхэлнэ дээ.

	Базар — Таны ажил ч өнөөдрөөс эхлэх юм биз дээ.

	Даваажав — Яриа юу байх вэ.

	Базар — Нээлтийн программ их сонин байх даа?

	Даваажав — Яриа юу байх вэ. Ерөөлч Дэмчиг энэ тэр гээд л олон сайчуул тоглоно.

	Дорлиг — (Цонхоор) Би бас дуулна.

	Даваажав — Чи ажлаа дуусав уу?

	Дорлиг — Одоохон дууслаа.

	(Далд оров)

	Базар — Мань Дорлиг бас тоглох юм уу?

	Даваажав — (нүдээ ирмэж) Яах аргагүй дуртай юм. Хоолой гэж юу ч байхгүй.

	Базар — Концертыг хэн найруулсан юм бэ? Чи юү?

	Даваажав — Найруулсан ч гэж дээ эвлүүлсэн юм. Би чинь дарга, найруулагч, хааяа ажилчин, жүжигчин, хийхгүй ажил алга аа.

	Базар — Өнөө Батхүү цэргээс халагдаж ирсэн шүү дээ. Чи танина биз дээ.

	Даваажав — Ямар?

	Базар — Яагаа вэ дээ, Даваа өвгөний хүү.

	Даваажав — Аа тийм, Батхүү ирсэн үү?

	Базар — Ирсэн, цэрэгт яваад улам боловсролтой, мундаг хүн болсон. Тэр бага дарга. Би түүний захиргаанд очсон жилээ байсан. Мөн ч сайхан лимбэднэ шүү, бас шинэ дуу зохионо.

	Даваажав — Чи уулзвал намайг урьж байна гэж хэлээрэй. Өнөө орой шүү! Би түүнийг лимбэднэ гэж программдаа оруулна.

	Базар — Болно, болно, тэр танай ажилд дуртай оролцоно.

	(Долгор ирэв)

	Даваажав — За техникч минь бид ажлаа дууссан. Та үзэв үү. Одоо болж уу?

	Долгор — Үзлээ, өнөө орой нээхэд бараг болж!

	Даваажав — (инээж) Бас бараг гэнэ шүү. Та ч бас нарийн хүн юм аа! Нээлтийг хойшлуулна гэж намайг их айлгалаа даа.

	Долгор — Танайхаар бол аар саар дутуу юм хамаагүй юм биз дээ.

	Даваажав — Тэр ч яахын аргагүй миний буруу л даа.

	Долгор — Тэнд бас цонхны рам хийж байсан тасалгаанд дүүрэн модны үртэс новшроод л байна.

	Даваажав — (цочиж) Тэрийг чинь Дорлиг цэвэрлэж байгаа юм шүү дээ. Нээрэн бас хачин хүн шүү, одоо болтол дуусахгүй.

	(Сандран явав)

	Базар — Клубээ нээхэд одоо нэг их дутуу юмгүй шив дээ.

	Долгор — Бага сага ажил нь дутуу байгаа юм. Эдэнтэй ингэж ярихгүй бол тэр дутуу ажлыг санаанд ч орохгүй нээчих нөхөд.

	Базар — (инээж) Нээрэн тийм байх шүү, үгүй байз уу, таныг би хаа үзлээ дээ. Нэг л үзсэн хүн санагдаад байх юм.

	Долгор — Мэдэхгүй л дээ. Би таныг үзсэнээ огт санахгүй байна.

	Базар — Үгүй осолдохгүй би таныг үзсэн, таньдаг царай харагдаад байх юм.

	Долгор — Та нүдээ аниад явдаггүйгээс цааш, энд тэнд үзсэн байж л дээ. Би таныг үзсэн, таньдаг энэ тэр гэж худал хэлж чадахгүй.

	Базар — Та намайг худал хэлж байна гэж бодоод байна уу даа. Би ч нээрэн үзсэн, таньдаг хүн шиг санагдаад л үнэнээ хэлж байна шүү дээ.

	Долгор — 3а за үзсэн л бол үзсэн биз, тэгээд л тэр байна. Тантай дэмий юм ярих зав алга.

	(Барилгынхаа зургийг гарган үзнэ)

	Базар — Өршөөгөөрэй. Хэрэв би таны ажилд саад болж байгаа бол дуугүй байж чадна.

	Долгор — Үнэхээр саад болж байна.

	Базар — Тэгвэл би эндээс явсан ч болно.

	Долгор — Тэгвэл надад бүр сайн.

	Базар — Баяртай.

	Долгор — Баяртай.

	(Базар явж, Очир ирэв)

	Очир — За намын үүрийн даргатай уулзаад ирлээ. Төвийн барилгад ажилчин элсүүлэх ажлыг маргааш тусгайлан зохиоё гэж байна. Энэ клубийг барилцсан нөхдөөс зарим нь намын үүрт саналаа өгсөн хүн ч хэд бий гэнэ.

	Долгор — Тийм, Дорлиг энэ тэр гээд хэдэн хүн бий.

	Очир — Хийсэн ажлаа ингээд нэг эргээд харж байх бас сайхан аа, Долгоор. Хоёр сарын өмнө ажлаа дуусчхаад очиход манай нөхөд баярлана даа. Бидний ажилд намын үүр, захиргаанаас их сайхан туслалцлаа. Ийм газар ажил хийхэд урамтай юм.

	Долгор — (инээж) Тэгэлгүй яах вэ. Бид хоёр ажил дээрээ заримдаа жаахан тар түр хийж байсан. Энэ ч яах вэ хэн хэнд маань л зөв, буруу бий.

	Очир — Ихэнх нь миний буруу байсан юм билээ л дээ.

	Долгор — Үгүй хаанаас, тэгж болохгүй.

	Очир — Би ч чамд буруу өгөх дургүй байна шүү. Хамаг бурууг нь өөрөө л хүлээгээд баймаар болчихлоо.

	Долгор — Яагаад?

	Очир — Бүү мэд!

	(Дорлиг ирэв)

	Дорлиг — Тэнд бэлэн болчхоод, таныг хүлээж байна.

	Долгор — Та чинь энд ажил хийж байсан биш бил үү?

	Дорлиг — Хийсэн. Өөртөө даалгагдсан ажлыг бүгдийг хийсэн. Тэгээд намайг концертдоо тоглуулахгүй гэж хасаж байхгүй юу?

	Долгор — Бүр хасчихсан гэж үү, яаж байгаа юм бэ?

	Дорлиг — Арай бүр биш ээ. Миний бэлтгэсэн номерыг голоод, тэгээд ганцхан найрал дуунд оруулах юм гэнэ.

	Долгор — Үгүй бас хачин улс аа! Яах гэж хүний бэлтгэсэн номерыг хасаж байгаа юм бэ? Нэг бол таны бэлтгэсэн номер гүйцээгүй байсан юм уу?

	Дорлиг — Би сайн гэж хэлэхгүй, гэсэн ч түүнийг дуулах дуртай юм. Ерөөсөө урлагийн ажилд!

	Долгор — Түүнд гуньхраад яах вэ дээ. Уйгагүй оролдох хэрэгтэй. Хоолойн талаар дутагдалтай ч болов өөр ажилд бүх хүчээрээ туршаад үзэх хэрэгтэй. Тэгээд заавал амжилт гарна гэж би бодож байна.

	Дорлиг — Тийм ээ, би ямар ажилд илүү амжилт гаргаж чадахыгаа бодож олсон. Тэгээд бид тэнд олуулан цуглараад байна.

	Долгор — За явцгаая. Тийшээ очъё.

	(Явцгаав)

	(Базар, Батхүү хоёр ирэв)

	Базар — Манай сум ийм сайхан клубтэй болсон доо. Дарга нь Даваажав шүү дээ. Чи танина биз дээ. Чамайг урьж байна билээ.

	Батхүү — Танилгүй яах вэ? Ээ дээ мөн сандруу амьтан сан. Хэвээрээ л байх даа?

	Базар — Хэвээрээ, хэвээрээ. Чамайг ирсэн гэж дуулахтайгаа зэрэг лимбэдүүлнэ, программдаа оруулна гээд л сандарч байна билээ. Би чамайг концертод дуртай оролцоно байх гэж хэлсэн шүү.

	Батхүү — Оролцоно, оролцоно. Манай сум ийм сайхан клубтэй болоод нээх гэж байхад оролцохгүй яах вэ.

	Базар — Клуб ч сайхан. Бас энэ клубийг бариулсан техникч гэж нэг үзээд үзээд ханашгүй сайхан хүүхэн бий дээ.

	Батхүү — Цолмон энд ир ээ болов уу?

	Базар — Ирсэн. Чи хүсэл болсон Цолмонтойгоо одоо хүртэл уулзаагүй яваа юу?

	Батхүү — Тийм, хаа явна. Чи уулзаж ярив уу?

	Базар — Ярьсан.

	Батхүү — Намайг ирсэн гэж хэлэв үү?

	Базар — Хэлсэн.

	Батхүү — Юу гэж байна?

	Базар — Юу гэх вэ дээ. Санаанд ч орохгүй маягтай. Аа л гэж байна билээ.

	Батхүү — Тийм биш ээ. Базар аа, би Цолмонд үнэн сэтгэлээсээ хайртай. Би Цолмонгийн тэр бүх байдлыг мэддэг. Цолмон бол ухаантай, сэргэлэн хүн байгаа юм. Би түүнийг ажилтай төрөлтэй, сурлага боловсролтой болгож чадна. Тэгнэ гэж би боддог.

	Базар — Ээ дээ мэдэхгүй, чи дандаа үлгэр шиг юм ярих юм. Батхүү! Хэрвээ чи Цолмонтой суудаг юм гэхэд, тэднийд хүргэн орно. Тэгээд Дэмчигийн зарц, бас ажил мэддэггүй эрх хүүхний зарц болно гэсэн үг. Би бүр сайн мэдэж байна.

	Батхүү — Базаар! Чи Цолмонг муулж хэлэх юм бол надтай битгий ярь, битгий нөхөрлө! Би Цолмонг хэнд ч муулуулахгүй!

	Базар — Хүүе! Харин бүр уурлах нь. Яршиг байна даа. Сайн нөхөд чинь хоорондоо амьдралаа, ирээдүйгээ ярьж зөвлөх нь зүй биз дээ.

	Батхүү — Чи ярихаараа л Цолмонг элдвээр муулж хэлдэг. Хүнийг яаж ч муу хэлж болно. Хэлэх хэлэхдээ хамаг сайн сайхныг нь хасаад шүү. Чи тэгж л ярина.

	(Даваажав зарлал барин гарч ирэв)

	Даваажав — (баярлаж) Аа ашгүй! Батхүү хүрээд ирэв үү? Сайн хүн санаагаараа гэж! За сайн байна уу? Сайн ирэв үү?

	Батхүү — Сайн байна. Даваажав сайн биз дээ? Клубийн дарга болчхоод л харин нэг сандарч алдаж байна уу?

	Даваажав — Яриа юу байх вэ. Харав уу чи, зарлалыг? Харин нэг лимбэднэ шүү дээ.

	Батхүү — Харин л дээ, чадах юм бол уу даа!

	Даваажав — Чадалгүй яах вэ. Одоо ингэсхийгээд нэг сургууль хийнэ шүү.

	(Зарлалыг хадав. Цолмон ирэв)

	Цолмон — Сайн байцгаана уу? Энэ Батхүүг хараач улам том болчихсон юм шиг (гар барьцгаана).

	Даваажав — Нээрэн их таргалж шүү.

	Батхүү — За, Цолмон бие чинь сайн биз дээ? Танайхан цөм сайн уу?

	Цолмон — Сайн, бүгдээрээ сайн.

	Базар — Би одоо явлаа. Орой клубийн нээлт дээр уулзацгаая. Даваажав чамд нэг ярих юм байна.

	Даваажав — Амин хувийн юм аа! Хоёулаа ийшээ явъя.

	(Базар, Даваажавыг дагуулан явав)

	Цолмон — Ингээд бүр ирэх нь энэ үү?

	Батхүү — Тийм ээ.

	Цолмон — Цаг яасан хурдан өнгөрөх юм вэ? Саяхан л цэрэгт явж байсан биш бил үү? Чи тэгээд эрдэм ном ч их сураа биз дээ!

	Батхүү — Сурч базаасан ч юу байх вэ дээ. Гэсэн ч анх явсныгаа бодвол их юм дуулж, олон аавын хүүтэй уулзаж учирч явлаа даа.

	Цолмон — Би ч яах вэ. Сургууль соёлд ч яваагүй, хуучин хэвээрээ гэрийн мухар сахиад л ...

	Батхүү — Үгүй, чи сургуульд явахгүй яагаа вэ?

	Цолмон — Бэлтгэл байхгүй над шиг хүнийг ямар сургууль авах вэ дээ. Батхүү минь! Намайг ээж аав хоёр эрхлүүлж, юу ч мэдэхгүй, томоогүй гээд дэргэдээ авсаар байгаад би гэдэг амьтан сурсан ч юмгүй хийсэн ч ажилгүй болж байна даа!

	Батхүү — Тэгэлгүй яах вэ. Одоо л нэг учир бодох хэрэгтэй. Хожимдоогүй байна.

	Цолмон — Хай мэдэхгүй шинэ үсэг сурснаасаа хойш нэлээд ном уншсан. Юм сурах хүсэл бишгүй л байна. Тэгээд би одоо хот орж сургуульд орох санаатай ирсэн.

	Батхүү — Бүр одоо ингээд явах гэж үү?

	Цолмон — Тийм ээ. Аав, ээж хоёрыгоо арай гэж үгэндээ оруулсан. Явуулахгүй, бага, зүггүй, болохгүй бүтэхгүй гээд тас зөрчих юм. Гаргасан үр нь болохоор бас арга ч үгүй байдаг биз дээ, хөөрхийс! Би одоо явахаар шийдээд эртхэн очиж тэнд жаахан ч болов бэлтгэл хийж авъя гэж бодож байна. Намар болохоор тэнцэх сургуульд юм уу, ажилд орно. Энэ тухай надад тусалж өгөх хүн хотод бий.

	Батхүү — Зүйтэй Цолмон, зүйтэй, тэгэх хэрэгтэй! Хэн бэ, тэр тусалж өгөх хүн чинь?

	Цолмон — (зальтайхнаар) Чи яах нь вэ?

	Батхүү — Үгүй зүгээр, санамсаргүй асуучихлаа шүү

	Цолмон — Нэг хүн бий, чи танихгүй юу?

	Батхүү — Би цэрэгт явахаасаа өмнө чамд нэг үг цухуйлгаж байснаа одоо хүртэл мартаагүй яваа шүү.

	Цолмон — Юу билээ (бодож), өө юу гэсэн үг вэ? 17-той хүүхдээр тоглоом хийж хэлсэн үгээ одоо хэрэг болгож байх шив дээ.

	Батхүү — Үгүй, үгүй тэр бол миний үнэн голын үг байсан юм шүү.

	Цолмон — Аа мэдэхгүй, тэгсэн ч хүн хүний сэтгэл хүслэн онд ондоо байдгийг чи надаар юун хэлүүлэх вэ дээ.

	(Дорлиг, Даваажав нар ирэв)

	Дорлиг — Тэгээд яах вэ, «Дөмөнгөө» дуулах уу?

	Даваажав — Аятайхан дуулбал ч ....

	Дорлиг — (үгийг нь тасалж) Дуулуулах юм биз дээ. Аятайхан дуулна, аятайхан дуулна.

	Даваажав — Батхүү! Чи битгий явчхаарай, манайхан цуглаж байна. Одоо нэг сургууль хийгээд авна шүү.

	Дорлиг — Цолмоон! Чи яваагүй байгаа юу? Хэзээ явах вэ?

	Цолмон — Өнөөдөр сүүний заводоос тос ачсан машинаар гарна.

	Даваажав — (гайхаж) Хаашаа!

	Цолмон — Улаанбаатар!

	Даваажав — Яах гэж?

	Дорлиг — Наадах чинь, хот орж хайрт дээрээ очих гэж байгаа юм байхгүй юу.

	Цолмон — Битгий худлаа хэл!

	Дорлиг — Юу худлаа гэж! Танай гадаа гурван дугуйтай тэргээ эвдчихээд байсан тэр хүн чинь юу юм бэ?

	Цолмон — (уурлаж) Хэн ч байсан чамд ямар хамаа байсан юм вэ?

	Даваажав — (инээж) Аа мөн мөн.

	(Дэмчиг бусад олон хүн ирэв)

	Дэмчиг — Иш Цолмон минь, би чамайг эрж хэчнээн явав аа.

	Батхүү — Сайн байна уу? Дэмчиг гуай?

	Дэмчиг — Сайн байна аа. Хүү минь сайн явж ирэв үү? Хэзээ ирээв?

	Батхүү — Ирээд удаагүй байна аа.

	Дэмчиг — Танайхан сайн биз дээ?

	Батхүү — Сайн.

	Даваажав — За одоо бараг цуглаж гүйцэж байна. Сургуулиа нэг хийгээд авъя.

	Дэмчиг — (Цолмонд) чи очив уу, ярив уу?

	Цолмон — Ярьсан. Мөнгөө тушаачхаад ирлээ. Одоо ингээд 5 цагт гарна.

	Дэмчиг — Хүүе тэгвэл одоо 5 цаг болж байна шүү дээ.

	Цолмон — Харин тийм. Би таныг энд хүлээсэн юм. Машин дайраад ирнэ гэсэн.

	Дэмчиг — (Цолмонг дагуулан бусдаас зайдхан гарч) за охин минь очоод ямаршуу янзтай сууж байна, яаж байна, наашаа дандаа хэл захиа өгч байдаг юм шүү дээ.

	Цолмон — Аав минь, тэгнэ ээ тэгнэ. Та энэ нэг үгээ хэчнээн дахин хэлдэг юм бэ дээ.

	Дэмчиг — Уцаарлах юу байх вэ дээ. Ээ дээ, чи бас томоогүй байна. Юм бүхнийг нэг л их амархан санах юм. Чухам дээрээ очихоор тийм ч амаргүй шүү. Аав нь мэдэлгүй яах вэ.

	Цолмон — Аав аа! Би одоо том болж, ээж та хоёрт л тийм бага харагддаг юм байх даа. Би ямар нялх хүүхэд биш. Өдий болсон хүн чинь ганц биеэ аваад явж чадалгүй яах вэ. Бас тэгээд Шагдар гэж сайн хүн бий шүү дээ.

	Дэмчиг — За тийм дээ, тийм.

	(Машин ирэх чимээ сонстоно)

	Цолмон — Машин намайг авах гэж ирлээ. За явъя, аав аа.

	Дэмчиг — (сандарч) Тэглээ. Яадаг билээ (яахыгаа олж ядан). За аав нь суулгаж өгье дөө.

	Цолмон — За аав аа, та хоёр сайн сууцгааж байгаарай. Би таны хэлж захисан үгийг мартахгүй санаж явна. Баяртай! Сайн сууж байгаарай.

	Дэмчиг — Ээ дээ, биеийг нь төрүүлдгээс санааг нь төрүүлдэггүй гэдэг бас үнэн юм даа, хүүхдүүд минь! Охин минь яваад өглөө.

	Даваажав — (Удаан дуугүй байснаа) Нөхөд өө орцгооё, сургуулиа хийе. Бушуулаарай.

	Дорлиг — Би Дөмөнгөө дуулах уу?

	Даваажав — Ямар зовлонтой салдаггүй амьтан бэ? За яах вэ дуулахаас биш.

	(Дорлиг баярлаж Дөмөнгөө дуулж эхэлтэл.)

ХОЁРДУГААР ҮЗЭГДЭЛ

	Улаанбаатарын төв цэцэрлэгийн хашаан дотроос Сүхбаатарын хөшөө шинэ барилгууд харагдана. Жав өвгөн цэцэрлэгийн энд тэндхийг цэвэрлэн цаасны хог зэргийг цуглуулж явна. Цолмон ийш тийшээ гайхан харж явснаа Жавын дэргэд ирэв.

	 

	Цолмон — Өвгөн гуай, тэр хөшөөн дээрх юу гэсэн бичиг вэ?

	Жав — «Бидний улс эв саналаа нэгтгэн нийт нэгэн хүчнийг нийлүүлэн нэгэн зэргээр зориглон хөдөлбөл үл хүрэх газаргүй бөгөөд мэдэхгүй, чадахгүй гэх явдалгүй болж цэнгэлийн манлайг олж болохыг дан ганц бидний сэтгэл чин зориг мэднэ» гэж байгаа юм. Ардын журамт цэрэг 11 онд Хүрээг эзэлж авахад Сүхбаатар яг эндээс хотын ард түмэнд хандаж үг хэлсэн газар юм. Хөшөөний хажуугийн сийлбэрт тэр байдлыг үзүүлсэн дүрслэл бий. Охин минь, чи хөдөөгийн хүүхэд үү дээ, янз нь?

	Цолмон — Тийм ээ, би хөдөөгийн хүн. Өвгөн гуай та гэгээрлийн хэлтсийн дарга Шагдар гэж хүнийг таних уу? Нуруугаар өндөр ч үгүй, нам ч үгүй, царайгаар сайхан. Голдуу бор ногоон даавуу дээл, цайвар өнгийн нарийн эсгий малгай өмсдөг.

	Жав — За байз! Гэгээрлийн хэлтсийн дарга, тийм Шагдар чинь юу бил ээ? (бодно) Мэдэхгүй юм байна аа!

	Цолмон — Өөрөө хотын гэгээрлийн хэлтсийн дарга Шагдарынх аль вэ гэж асуувал захаас аван замаас үргэлж хүн хэлээд өгнө гэсэн! Тэгээд огт олдохгүй юм. Би л муудаа энэ байх даа.

	Жав — Муудаа ч гэж дээ, хүү минь! Ийм буман амьтан бужигнаж, түмэн амьтан түжигнэж байгаа газраас яаж олох вэ? Шагдараас өөр нэр хоч байхгүй юм уу?

	Цолмон — Түүнийг нь би мэдэхгүй юм. Ер нь хоч авмааргүй хүн шүү.

	Жав — Би танихгүй Шагдар байжээ.

	Цолмон — Өвгөн гуай, та! Өдөр болгон энд байдаг уу?

	Жав — Тийм ээ. Энэ сайхан хөшөө, талбай цэцэрлэгийг харж цэвэрлэж байдаг юм. Өвгөн ах нь бас чам шиг ийм охинтой.

	Цолмон — Энэ хот чинь хэчнээн сайхан юм бэ. Би урьд нь ирж үзээгүй л дээ, өвгөн гуай. Надад энэ хавийн байшин барилга, энэ тэрийн учрыг ярьж өгөхгүй юу? Алинд нь юу байдаг, орж болдог, болдоггүйг би ердөө мэдэхгүй.

	Жав — Болно оо, хүүхээ! Ах нь ярьж өгье. Тэр хөшөөнөөс эхэлье. Хөшөөн дээр бичсэн бичиг бол их жанжин Сүхбаатарын гэрээс үг юм. Хөшөөг 1946 оны 7 дугаар сарын 8-ны өдөр анх нээсэн юм. Тэнд сайхан дүрслэл бий. Түүнийг үзье.

	(Тэр хоёр далд ороход Шагдар, Эрдэнэцэцэг нар ирлээ)

	Эрдэнэцэцэг — Заавал учрыг нь олно. Чамайг улаан нүүрийг чинь урж хаяад чармай нүцгэн хөөж гаргана даа!

	Шагдар — Үнэн л байдаг бол тэгээрэй, гайгүй би дуртай.

	Эрдэнэцэцэг — Аа бүр дуртай гэнэ үү, чи? Хөдөөгийн залуу хүүхэнтэй сууна гэж ийм зоригтой байна уу? Үхсэн хойноо, би чамд тэгж дарлуулахгүй шүү! Чухам тийм дээрээ хүрвэл би чамайг чадахаа л чадна.

	Шагдар — Би тэгээд яах юм бэ? Чи намайг албаны мөнгөний төлбөрт хэрэгт орог гэж байгаа юм уу даа? Тэгж яривал ч би чамд тустай байсан цаг их л бий байх?

	Эрдэнэцэцэг — Хохь чинь, заяа чинь! Аашныхаа мууд энэ дээ.

	Шагдар — Би ямар муу ааш гаргасан юм бэ?

	Эрдэнэцэцэг — Тэгж сайн гэмгүй царай гарга!

	Шагдар — Тэр бүгдийг ярьдаг улс чинь бид хоёрын эвийг эвдэх гэсэн муу санаатнууд! Чи намайг хайрлахгүй гэж үү дээ? Одоо хоёр өдрийн орлого 5500 төгрөг аваачиж тушаахгүй бол шоронд орлоо! Хайрлаач дээ! Чи намайг даанч яав!

	Эрдэнэцэцэг — Чааваас даа! Чамд над шиг ийм эхнэр олдохгүй байх аа. Эр хүн чинь эхнэрээ тэжээж хувцасладаг юм. Чам шиг эхнэрийнхээ жаахан хөрөнгө мөнгийг иддэггүй юм.

	Шагдар — Юу л гэж муу хэлбэл хэл! Чи миний толгой дээр гарч гүйцсэн юм чинь яах вэ, ингэж л бай. Тэр мөнгийг олж өгөхгүй юм бол би өөрөө хайхаас биш дээ (явах гэнэ)

	Эрдэнэцэцэг — Байз, байз хүлээж бай! (хажуу тийш) Нээрэн муу хар хүн минь гомдоно байгаа даа зайлуул! (Шагдарт) Би ийшээ нэг айлд ороод ирье. Хэдэн төгрөг олдох арга байна уу, үгүй юу?

	Шагдар — (Баярлаж) Ээ дээ, тэгж үз хонгор минь!

	Эрдэнэцэцэг — За гэгээн минь! Улам их хайртай болоод орхиж гэнэ!

	Шагдар — Би чамд хэзээ ч хайртай шүү дээ!

	Эрдэнэцэцэг — Тэгвэл ч хөдөө харьж явахдаа яах гэж нэг хүүхэнтэй самбаганасан юм бэ?

	Шагдар — Бас л нөгөөх яриа руугаа орчихлоо.

	(Доосүрэн ирэв)

	Доосүрэн — Сайн байцгаана уу? Та хоёрын чинь хойноос бүр сандарч ирлээ.

	Шагдар — (айж) Юу бол оо вэ?

	Доосүрэн — Юу болох вэ дээ. Өнөө юмаа борлуулж чадсан уу, үгүй юу гэдгийг асуух гэсэн юм.

	Эрдэнэцэцэг — Аа! Нүд ам нь орой дээрээ гарчхаад явахад нь би бүр айлаа. Амжаагүй, амжаагүй (Шагдарыг зааж) энэ муу хог бас хэрэгт орчих гээд сандраагаад байна.

	Шагдар — Хов гэнэ шүү?

	Доосүрэн — Яагаад вэ?

	Шагдар — Эргэдэг тоглоомын орлого хэдэн төгрөг өнөөдөр тушаах учиртай юм. Тэгээд байхгүй!

	Доосүрэн — Ээ харла аа! Над бас мөнгөний хэрэг их байна. Үгүй Шагдар аа! Чи одоо хаа ажиллах гэж байна.

	Шагдар — Хаагаа алдчихаад байна. Энэ ажлаа өнөөдрөөс шувтаргая. Тэртэй тэргүй хаагдах гэж байгаа юм.

	Доосүрэн — Тэгээд чи надтай уулзаарай! Манай барилга дээр ажилд ор! Хоёулаа нэг боломжийн аятайхан ажил хийе. Би чамайг өөрийнхөө туслахаар авна. Тэгэхдээ чи урьдаар хар ажил хийнэ шүү.

	Шагдар — Ай даа, хэрэв бид хоёр нэг дор ажил хийвэл ямар ч ажлыг бүтээж чадна л даа.

	Доосүрэн — Та хоёрт би нэг жаал жуул юм бас авчирч өгнө шүү!

	Эрдэнэцэцэг —  (Сонирхож) Юу авчирч өгөх гэж?

	Доосүрэн — Эртнийх шиг л барилгын жаал жуул юм.

	Эрдэнэцэцэг — Хай мэдэхгүй, би борлуулж чадна уу үгүй юу. Аягүй бол хэрэгт орчих гээд байх хэцүү хоол байна шүү.

	Шагдар — За Эрдэнэцэцэг минь өнөөхийгөө нэг тийш нь болгох сон!

	Доосүрэн — Аа тийм! Би мартчихаж! Шагдаар! Чамайг юм уу, хэнийг юм бэ? Нэг хөдөөгийн бололтой хүүхэн үүгээр сураглаад л явсан.

	Шагдар — Намайг биш ээ, намайг сураглах хүн байхгүй.

	Доосүрэн — Байдлыг нь яриад байсан нь одоо бодоход чамайг л юм шиг.

	Эрдэнэцэцэг — Ямаршуу янзын хүүхэн байна.

	Доосүрэн — Биш ч юм уу, гэгээрлийн хэлтсийн дарга гэсэн байх аа! За би ажил дээрээ очилгүй болохоо байлаа. Баяртай хожим уулзацгаая (явав)

	Эрдэнэцэцэг — Чамайг сураглаж дээ, тэр хүүхэн чинь!

	Шагдар — Битгий дэмий юм ярь даа, би ямар хэлтсийн дарга биш дээ. Шагдар нэртэй хүн бишгүй л байлгүй яах вэ. Тэдний нэгийг сурагласан биз. Одоо мөнгө тушаах цаг болчихлоо шүү.

	Эрдэнэцэцэг — Би үзэх нүдтэй, сонсох чихтэй хүн шүү монди минь (явав)

	Шагдар — За байз, мөнгө олж чаддаг болов уу, үгүй болов уу, өнөөдөр тэр мөнгийг тушааж чадахгүй бол... (удаан дуугүй сууна) Үгүй тэр Шагдар нэртэй хүнийг сураглалаа гэдэг юу бил ээ? Гэгээрлийн хэлтсийн дарга Шагдар? Энэ өнөөх золиг мөн шүү. Ядаж энэ Доосүрэнгийн тэнэгийг дээ. Эрдэнэцэцэгийн дэргэд түүнийг хэлж яах нь вэ? Янжиндулам түүний тухай Эрдэнэцэцэгт үг цухуйлгаж дээ. Би түүнд л ярьснаас өөр хүнд яриагүй юм сан (бодно). Үгүй ер, Эрдэнэцэцэг мөнгө олж ирдэг болов уу (хажуу тийшээ харснаа) Өнөө монди чинь энэ явна. Бас тэнэг эд байна даа. Зүгээр хүний дэмий ярьсан үгэнд итгэж арай ингэж ирдэггүй байгаа даа. Үгүй нээрээ над дээр ирсэн байвал би одоо яах бил ээ? Өр ширэнд орчихсон. Энэ тэр гээд л хэлье. Тэгэхээр нэгд айна, хоёрт тэгээд тэгээд л болно.

	(Цолмон ирэв)

	Цолмон — (Шагдарыг таньж дуу алдан) Сайн байна уу Шагдаар?

	Шагдар — Сайн, чи яваад ир ээ юү?

	Цолмон — Тийм ээ, би яваад ирлээ.

	Шагдар — Чи юу гэж ир ээ вэ?

	Цолмон — Сургуульд орох, бас чамд хэлсэн үгэндээ эзэн болох гэж.

	Шагдар — Ээ харла аа, харла!

	Цолмон — Юу, чи намайг ирсэнд дургүй байгаа юм уу?

	Шагдар — Чиний ирсэнд баярлаж байна. Чамаас нуугаад яах вэ. Би сүйд болсон. Албан хариуцлага алдаад их мөнгөний төлбөртэй болчихсон. Тэгээд өнөөдөр төлөхгүй юм бол ял хэрэгт ч орж болно.

	Цолмон — Юу! Ял хэрэгт орох болсоон? Шагдар минь чи ажилдаа хичээж явахгүй дээ. Тэгээд өнөөдөр төлөхгүй юм бол болохгүй юм уу?

	Шагдар — Өнөөдөр төлөхгүй бол шоронд орох юм. Чи хэцүү цагаар ирж дээ.

	Цолмон — Надад 300 төгрөг бий, авна уу?

	Шагдар — 5500 төгрөг дав даруй хэрэгтэй, тэгээд бас цаашаа хэчнээн ч болчих юм, бүү мэд!

	Цолмон — 5500! пөөх яасан их юм бэ? Одоо яах бил ээ? Шагдар минь!

	IIIагдар — Одоо бүр яахыгаа алдчихаад сууж байна. (Цолмонгийн өмссөн зүүснийг харж сая ухаан орсон мэт) Одоо чи л надад тус бол.

	Цолмон — Би тус болж чадах юм уу? Яаж тус болох гэж?

	Шагдар — Чадах юм уу гэнэ шүү. Чи намайг ингэж хэрэг төлбөрт орчхоогүй бол арай өөр байх сан.

	Цолмон — Үгүй, үгүй Шагдар аа? Чи намайг тэгж бүү бод.

	Шагдар — Цолмон минь, чи намайг тун амархан аварч чадна.

	Цолмон — Яаж?

	Шагдар — Хэлэхэд хэцүү байна. Чи зөвшөөрөхгүй байх.

	Цолмон — Чадах юм уу? Хэл л дээ.

	Шагдар — Чадна, чадахаар барах уу?

	Цолмон — Тэгээд юу юм бэ?

	Шагдар — Чи наад ээмэг, бөгжөө л надад өгмөөр байна.

	Цолмон — Яах вэ л дээ. Чи энэ хоёр бөгжийг авбал ав. Зарах юм бол тэр мөнгийг чинь элбэг төлж чадна байх.

	Шагдар — (Баярлаж) Цолмон минь чи намайг аварлаа.

	Цолмон — Хот газар ямар үнэтэй байдаг юм бэ? Хэн мэдэх вэ? Манай хөдөө бол лав л төлж чадна.

	Шагдар — Харин яадаг бол?

	Цолмон — Чи тэгээд намайг ямар сургуульд оруулахаар болсон бэ?

	Шагдар — Аа тийм, тэр гайгүй. Одоогоор ямар нь сайн мэдэгдээгүй байна. Би яриад л байгаа. Тэгээд нэг сургуульд орчхож болно байгаа. За Цолмоон! Чи эндээ түр байж бай! Би бушуухан яваад үүнийг чинь барьцаанд өгч хэдэн төгрөг олохыг бодъё.

	Цолмон — Тэг! Тэг! Одоо чамайг олсноос хойш надад зовох юм алга. Би чамайг олохгүй нь гэж айлаа шүү. Бас энэ гурван зуун төгрөгийг ав! Нэмэр болно.

	Шагдар — Тэгье авъя (мөнгө авна).

	Цолмон — Чамаас тэр өрийг чинь нэхэж хүн ирэх юм уу?

	Шагдар — Үгүй, яаж байна?

	Цолмон — Яасан их ийш тийшээ харна вэ? Зүгээр л үргэсэн тэмээ шиг!

	Шагдар — (хэнэггүй) Сандарсандаа л тэр биз дээ.

	Цолмон — Одоо сандрах юм алга болоод байна шүү дээ. Үүнээс хойш л албан ажилдаа хичээлтэй сайн яв. Шагдар минь! Яаж яваад ингэж өрөнд орчиж байгаа юм бэ?

	Шагдар — Ажил, алба гэдэг чинь тийм амархан юм биш шүү дээ. Өнөөдөр дарга гээд л сүрхий явж байна. Маргааш гэнэтхэн яахыгаа хэн мэдэх вэ? Тийм л сүрхий айхтар, чи юу мэдэх вэ? За би явъя Цолмоон! Намайг эндээ хүлээнэ шүү. Би тун удахгүй ирнэ.

	Цолмон — Хоёулаа явбал болохгүй юм уу?

	Шагдар — Олон албан газраар орно шүү дээ, Цолмон минь! Чамд эвгүй биш үү?

	Цолмон — Тийм ч юм уу даа. Чи бушуухан шиг ирээрэй.

	Шагдар — За за тэгэлгүй яах вэ (явав).

	Цолмон — (Хойноос нь) хөөрхий эр хүний сандрах баярлах алиныг тэр гэв вэ. Туслахгүй юм бол ёстой хүн муутай амьтанд тооцогдоно (Жав ирэв). Та их сайн өвгөн гуай байна. Хөдөө миний аав бас тан шиг настай хүн бий. Хотод чинь барагтай бол уулзах гэсэн хүнтэйгээ уулзаж чадахгүй юм байна шүү. Би ийм их гэж огт бодоогүй. Ашгүй Шагдартайгаа сая энд дайралдлаа.

	Жав — Аа тэр Шагдарыг эрээд байсан юм уу?

	(Хүүхдүүд ирэв.)

	Удирдагч — За Жав гуай, бид тан дээр ирлээ. Энэ олон хүүхдүүд хөдөөгийн дунд сургуулийн онц сурлагатан. Улаанбаатарт тойрон аяллаар ирсэн юм. Тэгээд нэгдүгээрт тантай уулзах. Хоёрдугаарт, хөшөө үзэх. Ийм хэргээр ирлээ. Та өөрийнхөө явдлыг урьдаар ярьж өгөөд дараад нь хөшөө, энэ хавийн барилгуудын хөгжлийг ярьж өгнө үү гэж гуйя.

	Жав — Үгүй би өөрийнхөө явдлыг гэж юугаа ярих юм бэ?

	Удирдагч — Манай хүүхдүүд бүгдээрээ таны тухай дуулсан. Тэгээд тантай уулзахыг хүссэн юм. За хүүхдүүд ээ, өнөө партизан Жав гуайгаа таньж байна уу?

	Хүүхдүүд — (шуугилдан) Таньж байна, таньж байна. Жав гуай та бидэнд ярьж аль? (Алгаа ташив)

	Удирдагч — Харав уу, ярилгүй болохгүй нь дээ.

	Жав — Үгүй. Хүүхдүүд ээ! Ах нь та нартаа юугаа ярих юм бэ? Надад хүнд нэг их яриад байхаар юм алга. Сүхбаатар, Чойбалсан нарын жирийн л нэг цэрэг. Тэдний удирдлагын дор гамин, бароны цэргүүдтэй тулалдаж явлаа. Харин сүүлдээ Сүхбаатарыг хамгаалах цэрэг болоод л Москвад очиход нь би бас хамт явалцаж их Ленинтэй уулзахад нь би бас уулзаж гар барилцаж явсан юм. (Бүгдээрээ алга ташна). Их Ленинээс Монголын малчин ардууд, Оросын ажилчин тариачинтай гар гараасаа барилцаж явбал гадаад дотоодын ямар ч дайсанд дарлагдахгүй гэж хэлж байсан нь миний сэтгэлд одоо болтол илхэн байдаг юм. Тэгээд их Ленин, ажилчин тариачны улаан цэргээрээ бидэнд тусалж маныг гадаадын харгис дайсны гараас аварсан юм. Ер нь Ленинээс дэлхийн ядуу ард түмэнд үзүүлсэн их ач тусыг би яриад яаж барах вэ дээ.
Их жанжин Сүхбаатар энгийн цагт хэрэглэдэг хамгийн дуртай үг нь дандаа залуу хүн шиг гэдэг сэн. Юм бүрийг чи нэг хүн шиг хийчхээрэй! Хөдөлчхөөрэй! гэдэг сэн. Энэ бол Сүхбаатар залуу нас, залуу хүнд хэчнээн бахдалтай байсныг гэрчилж байгаа хэрэг юм. Та нарын өмнө бүтээх, босгох, сурах, боловсрох жаргалтай сайхан амьдрал байна. Ах нь одоо 60 хүрлээ. Намайг бага байх үед ямар байсныг та нар зөвхөн уншиж сонсож мэдсэн. Ах нь одоо та нарт урьд Хүрээ ямар байсан юм бэ? Ард түмэн яаж зовж амьдарч байсан юм бэ? гэдгийг ярьж өгье.

	(Далд орцгоов. Цолмон бас явав) 

	(Долгор, дараа нь Базар ирэв)

	Базар — Би таныг үзсэн юм. Таньдаг царай байна гэж хэлэх эрхтэй байх аа.

	Долгор — Та чинь хаа л бол хаа явж байдаг яасан их завтай хүн бэ?

	Базар — Би ч бас таныг тэгж хэлмээр санагдана. Хаа л бол хаа явж байдаг. Яасан завтай хүн бэ гэмээр, тэгэхэд би амралтаараа хариад байсан л даа. Уг нь хязгаарт цэргийн алба хоёр жил хаагаад, тэгээд намайг цэргийн ерөнхий сургуульд суралцуулахаар болоод нэг сарын амралт өгсөн юм. Одоо тэгээд сургуульдаа орох гэж шалгалт өгч байна. Үгүй, манай хот мөн ч хөгжилтэй байна. Хязгаарт 2 жил байгаад ирэхэд хэчнээн их өөрчлөгдсөн байна. Барилга, цэцэрлэг, театр, кино театруудад дандаа шинэ шинэ юм гараад л, та өнөөдөр театрт гарах гэж байгаа жүжгийг үзсэн үү?

	Долгор — Үзсэн! Их сайхан шүү, таныг үзээсэй гэж бодно.

	Базар — Үзнэ ээ, үзэлгүй яах вэ. Бүгдийг нь үзнэ. Би өнөөдөр «Алдрын зам» гэдэг Зөвлөлтийн нэг кино үзлээ. Их сайхан юм байна.

	Долгор — «Алдрын зам» гэж ямар кино бил ээ? Аа тийм.

	Базар — Надад тун сонин санагдсан. Тэр эмэгтэй төмөр замын сургуульд орж чадах бэлтгэлгүй байсан хэр нь биеэ бэлтгэж чадаад, сүүлдээ галт тэрэгний сайн жолооч болоод зөвлөлт улсын баатар болох юм. Нуулгүй хэлэхэд тэр хүүхэнд би бүр дурлачихсан шүү.

	Долгор — (инээж) Тийм эмэгтэйчүүд манайд ч гарч байгаа юм.

	Базар — Түүнийг би эргэлзээгүй байна л даа. Та циркийн шинэ программыг үзсэн үү? Үзээгүй бол хамт үзэх үү?

	Долгор — Би бас үзчихсэн дээ. Та надаас өөр, үзээгүй хүн эрвэл дээр байх.

	Базар — Та намайг бас хайргүй муу хэлж байна аа даа. Би хүн эрсэндээ тэгж хэлсэн юм биш шүү дээ.

	(Дорлиг, Очир нар болон барилгачид ирэв)

	Дорлиг — (Гайхан биширсээр) Бас сайхан аа, Сүхбаатарын хөшөө, тийм ээ, Очир оо?

	Очир — Яриад яах вэ, мөн сайхан шүү!

	Дорлиг — (Очирт) мөн ч сайхан ярьдаг өвгөн өө! Ёстой нэг ухуулагч байна даа. Үгүй Очир оо! Одоо энэ театрын барилга шиг барилгыг байна шүү дээ...

	Очир — Тэгээд?

	Дорлиг — Ийм барилгыг нэг хүн ганцаараа барьж болох уу?

	Очир — Яаж чаддаг юм, өвчтэй юм.

	Дорлиг — Зоригловол шүү дээ...

	Очир — Ямар ч гэсэн тэр.

	Дорлиг — Би бол болно гэж бодно. Ажилчин хүний гарт бүтээж чаддаггүй юм байдаггүй гэдэг.

	Долгор — Та хоёр юу ярьж булаацалдаа вэ?

	Очир — Манай Дорлиг ганцаараа театрын барилга шиг барилгыг барих юм гэнэ.

	Дорлиг — Барина шүү дээ. Тийм ээ?

	Долгор — Зүйтэй барина. Тэгэхдээ ажилчин ангийн хүч бол ганцаараа биш нэгдэлдээ, зохион байгуулалтдаа байдаг юм. Тэр хөшөөний дээр байгаа Сүхбаатарын гэрээс бичгийг харахгүй юу. Бас л нэгдэл, зохион байгуулалттай ажиллавал үл хүрэх газаргүй, мэдэхгүй чадахгүй гэх явдалгүй гэж байна шүү дээ. За одоо бид өөрсдийнхөө барих барилгыг очиж үзье.

	(Бусад нь явж Очир, Долгор нар үлдэв)

	Очир — Аа тийм Долгоор, би мартчихаад байгаа юм байна. Үгүй мартах ч гэж үргэлж бодоод л яваа юм.

	Долгор — Юу?

	Очир — Нэг зүйл, маш чухал зүйл!

	Долгор — Ямар чухал юм гэж?

	Очир — Чи бодох хэрэгтэй. Би үүнийг бодохдоо маш нарийн хариуцлагатай зүйл гэж санана.

	Долгор — Юу вэ, Очир минь? Би ойлгохгүй байна.

	Очир — Би үүнийг чамд сүүлд ярья. Яаралтай юм биш. Гэвч маш чухал зүйл (явцгаав).

	(Эрдэнэцэцэг, Цолмон нар ирэв)

	Эрдэнэцэцэг — Айхтар золиг, тэр их мөнгийг хаанаас олоод төлчхөв өө. Үгүй би мөнгө өгдөггүй муу юм болов уу даа. Надтай суусныгаа бодвол ч эвэр ургаж шүү. Энэ муу хархүүг чинь одоо л сайн барихгүй бол болохгүй нь. (Цолмонг ажиглаж) Энд Шагдар гэж, нэг шляп малгайтай, ногоон дээлтэй хүн ирэх учиртай юм сан, ирэв үү?

	Цолмон — Та бас Шагдарыг эрж яваа юм уу?

	Эрдэнэцэцэг — Тийм ээ. Шагдарыг сураглаж байгаа юм.

	Цолмон — Саяхан энд ирээд явчихлаа. Та эгч нь үү?

	Эрдэнэцэцэг —  Эгч нь баймаар байна уу?

	Цолмон — Үгүй ингэж ирж сураглаад явахаар үзэхэд, хамаатан садан нь юм уу гэж бодсон юм.

	Эрдэнэцэцэг — Хамаатан садан ч биш ээ, миний нөхөр юм.

	Цолмон — (цочиж) Нөхөр ий! Арай худлаа байгаа даа.

	Эрдэнэцэцэг — Ямар ч л гэсэн миний нөхөр юм даа. (явах гэснээ) Үгүй өнөө хөдөөгийн хүүхэн гэдэг нь биш байгаа даа (Цолмонд). Чи хөдөөгөөс ирсэн үү?

	Цолмон — Тийм ээ, та яах нь вэ?

	Эрдэнэцэцэг — (эвлэх маягаар) Үгүй. Шагдар та хоёр хөдөө танилцсан юм уу?

	Цолмон — Танай Шагдартай биш ээ.

	Эрдэнэцэцэг — Сая энд ирдэг Шагдартай шүү дээ.

	Цолмон — Танай энэ олон хөлийн газар ийм яриа ярихаасаа ичиж байна, авгай!

	Эрдэнэцэцэг — Ичихээр хэрэг хийсэн хойно ичилгүй яах вэ дээ. Харин чи ч ичдэггүй юм байна. Ичдэггүй тэр нүүрийг чинь эгч нь нэг ичээгээд өгнө дөө. Шагдар та хоёрын явдлыг мэдсэн дээ, хө! Одоохон тэр Шагдарыг чинь олж ирээд нүүрэлдүүлнэ (явав).

	Цолмон — Энэ нээрэн Шагдарын эхнэр гэж үү? Үгүй. Шагдар эхнэргүй, намайг яалаа гэж мэхлэх вэ. Тэгээд очиж очиж энэ авгайтай суучихсан юм гэхэд хэн ч үнэмшихгүй. Бид хоёр лав ондоо Шагдарын тухай ярьж хэрэлдчихэв ээ дээ.

	(Жав ирэв. Далд хүүхдүүдийн дуу) 

	Хүүхдүүд — Баяртай, Жав гуай баяртай.

	Жав — Баяртай хүүхдүүд минь, баяртай.

	Цолмон — Өвгөн гуай түрүүний үүгээр яваад байсан Шагдар байна шүү дээ?

	Жав — Тийм ээ.

	Цолмон — Тэр Шагдар эхнэртэй юу?

	Жав — Аа нэг харласан муу хөгшин хүүхэнтэй суусан юм гэнэ билээ.

	Урьд ноёны хатан байсан юм. Бараг миний үе байх даа. Энэ хотын амьтны доог болсон хоёр байдаг юм. Ээ дээ, хүү минь тэр Шагдар чинь тун бүтэлгүй хүн шүү. Түүнтэй мэдэж нөхөрлөх хэрэгтэй, тэр өөрөө ирлээ. (Шагдар ирэв). Аа, харин би ч явъя (явав).

	Шагдар — Чи сая ирсэн нэг хүүхэнтэй хэрэлдээ юу?

	Цолмон — Тэр авгайн хэлдэг үнэн гэж үү?

	Шагдар — Тийм ээ, бараг л үнэн юм.

	Цолмон — Чи яасан ичгүүргүй муухай амьтан бэ, тэгээд бас намайг мэхэлсэн юм шив дээ.

	Шагдар — Би эхнэртэй гэдгийгээ нуусан минь буруу. Гэсэн ч эвийг нь олоод чамтай...

	Цолмон — Цааш нь битгий ярь!

	Шагдар — Үнэндээ би одоо яах ч аргагүй байна. Тэгээд бас манай эхнэр мэдчихсэнээс хойш бүр ч аюултай. Тэр чинь ямар ч хэрэг гаргахаасаа буцахгүй амьтан байгаа юм. Чи дэндүү яарч урьдаар хэл авалцалгүй ирж дээ.

	(Үдшийн бүрий болов. Энд тэндгүй цахилгаан гэрэл асаж, бас ширүүн борооны өмнөхөн хүчтэй салхи хөдлөн тэнгэр дуугарч цахилгаан цахилна).

	Цолмон — Хүн танихгүй, газар мэдэхгүй, орон нутаг, эх эцгийгээ орхиод чамайг гэж би энд ирсэн. Хүнээр, хүний амьдралаар тоглоом тохуу хийж, ийм болгох гэдэг, чи яасан хүний үнэргүй амьтан бэ?

	Шагдар — Чи намайг хараагаад яах вэ. Би чамаар юу гэж тоглоом хийсэн юм бэ? Миний чамд хэлж ярьж байсан үг бүр хэвээрээ. Ганцхан энэ чөтгөр шиг эхнэр л хэцүү байна.

	Цолмон — Чи намайг элдвээр мэхэлж хуурсан чинь багадаад байна уу?

	Шагдар — За би явалгүй болохгүй. Өнөө Эрдэнэцэцэг яваад ирвэл бүр сүйд болно. Сая хэчнээн их хэрүүл болов оо! Би огт хавьтуулахгүй байсаар байгаад, өөр тийшээ явна гэж залилаад гарч ирлээ. Би одоо очоод Доосүрэн гэж нэг сайн хүнийг нааш явуулчихъя. Чи түр ч гэсэн тэднийд байж байгаарай. Өөр над арга алга.

	(Шагдар явав)

	Цолмон — (Ганцаараа үлдээд чимээгүй уйлна) Би одоо хаачих вэ? Хот, хөдөө алинд ч гэсэн нүүр хийх газаргүй болж. Би одоо хамгийн муухай шившгийн амьтан болж (Жав ирэв).

	Жав — Хүүхээн чи одоо харих болоогүй юу?

	 (ширүүн бороо асгаран орно)

	Цолмон — (Дуугүй уйлан байсаар) Тийм сайхан үгийн цаана ийм бузар амьтан байсан юм уу, намайг юу юу гэж мэхлэв ээ (бодож). Ингэж хөдөө хоцрогдож байхаар хот ор, би чамайг сургууль соёлд оруулах юм уу, сурлага боловсролтой аятайхан ажилд оруулаад одоо үеийн тэргүүний залуучуудын эгнээнд дэвшүүлж чадна. Би бас хэнд ч дурлаж үзээгүй, чи бид хоёр адилхан юм. Чи ямар ариухан сэтгэлтэй сайн хүүхэн бэ, чи намайг тоовол миний хойноос хот ороорой, хоёулаа жаргалтай сайхан амьдралыг энэ тэргүүний олон залуучуудын жишээгээр байгуулъя гэсэн. Тэгэхэд цөмөөрөө худал. Ганц намайг мэхэлсээр байсан юм байж (удаан дуугүй болно). Ээ чааваас би энэ насандаа хэнд ч дурлаж үзээгүй мөртөө энэ булай муухай амьтанд юунд итгэв ээ? (машин дуугарна). Би үхье, ингэж амьд явахаар энэ машины доогуур ороод үхье (гүйнэ).

	Жав — Хүүе хүүхээн! Зогс! Болохгүй! (хойноос нь гүйв)

	 

	ХӨШИГ


ГУРАВДУГААР ҮЗЭГДЭЛ

	Хөшиг нээхэд: Өндөрлөн босож байгаа барилгын гаднах байдал харагдана. Энд тэндгүй барилгын материалууд хураалгатай байна.

	(Цолмон ирэв)

	 

	Цолмон — Долгор гуай, би барилгын дуусгасан хэсгийнхээ угалзыг нааж дуусаад, дутаад байхаар нь бригадын дарга Очирт хэлсэн чинь за чи очоод барилгын даргаар цохуулаад аваад ир гэх дээр нь даргаар цохуулаад Доосүрэн гуай дээр очоод авах гэх дээр, бас заавал танаар цохуулаад ир гэх юм. Та цохож өгнө үү.

	Долгор — Тэгж дээ. Доосүрэн юу болоод тэгж байгаа юм бол?

	Цолмон — Бүү мэд, үгүй тэгээд нар, сар, атар газрын цэцэг, алим жимс ч гэх шиг маяглаад л байх юм. Үгүй, Долгор гуай та бид хоёр нэг гэрт суудаг мөртөө уулзалдахгүй шахуу юм. Та миний өнөө ярьсан төлөвлөгөөний тухай ярьсан уу?

	Долгор — Ярьсан, чи бид хоёр бас л бодох хэрэгтэй байна.

	Цолмон — За та надад орой ярьж өгөөрэй.

	(Загд ирэв. Цолмон явав).

	Загд — Долгор гуай, өнөөдөр уралдааны дүнгийн хурлаас өмнө ханын сонин гаргах гэсэн юм.

	Долгор — Тэгээд гаргахгүй юу?

	Загд — Зарим материал нь олддоггүй.

	Долгор — Ямар материал хэрэгтэй юм бэ?

	Загд — Сайн, муу ажилчдын ажлын жишээ, барилга дээр болж байгаа зүй зохисгүй байдал, ийм ийм материалууд.

	Долгор — Таны олохгүй байгаа материалд би их гайхаж байна. Бодвол та эрж яваа материал дээрээ гишгэлээд явах шиг санагдана.

	Загд — Арай ч дээ.

	Долгор — Та энэ элсийг харж байна уу?

	Загд — Харж байна.

	Долгор — Тээврийнхэн, авчирсан элсээ хэрэг болохгүй газар асгачхаад, барилгын нөгөө талд элснээс хэрэгтэй юм алга. Энэ элсийг тийш нь зөөлгөх юм бол хэчнээн хүний хөдөлмөр орох вэ? Одоо энэ элс амьтны хөлөөр үрэгдлээ. Энэ материал мөн үү?

	Загд — (Баярлаж) Ёстой миний эрж явсан материал мөн байна. Үүнийг чинь зурагтай нь гаргана.

	Долгор — Батхүү гэдэг ажилчин сүүлийн долоо хоногт (тэмдэглэлийнхээ дэвтрийг харж) 150, 160, 170, 160, 200, 200, 210, өчигдрийн нормыг 250 хүргэж биелүүллээ. Энэ материал мөн үү?

	Загд — Мөн, энэ нөхөртэй чинь уулзаж ярих гээд нэг л завдахгүй байна. Өөр юу байна?

	Долгор — Юу, өөр юу байна гэж. Та өөрөө цааш нь эрж сураглаад олж болно биз дээ. Бригадын дарга нартай уулз! Ажилчидтайгаа уулзаж ярь! Тэгвэл нэг сонин битгий хэл, зуун сонин гаргах материал элбэг олдоно.

	Загд — Үгүй нээрээ ингээд л материалууд. Би саяхан сонины эрхлэгч болсон болоод туршлагагүйтэж байна. За баярлалаа. Долгор гуай! Орой тун сайхан сонин гаргана гэж мэдээрэй.

	Долгор — Тэгээсэй гэж үнэн голоосоо хүснэ.

	(Долгор, Загд нар явав)

	(Долгор дээр намын үүрийн дарга ирэв)

	Намын үүрийн дарга — Долгоор, дүнгийн хурлаас өмнө бас ярих юм гарлаа, уралдаант долоо хоногийн маань өдөр өнөөдрөөр тасалбар болно шүү дээ. Ингэх дээр та бид хэдийн саяын гаргасан дүн арай л эртэдлээ. Сая барилгын дарга бид хоёр бригадуудаа дахин эргэж явсан чинь Доржбатын туйпуу өрөх бригад, ажилчин Дашдэмбэрэлийн гаргасан туршлагаар ажиллаж, саяын мэдээгээр өнөөдрийн нормоо 120 хувь биелүүлсэн, одоо 5 цаг болтол хийхийг нь бодсон чинь их давах нь ээ. Эдний бригадын дүнг нь нэмэх болоод байна. Бас будгийн бригад их давах нь. Очирын бригад ч өнөөдрийн төлөвлөгөөг давуулах нь. Цолмон л удаад байх юм гээд байна.

	Долгор — Цолмон ч анх орсноо бодвол, та хар л даа, анхны өдөр 10 хоногийн нормыг дөнгөж 62% хийж байсан бол одоо энэ 10 хоногийнхыгоо 81% болгоод байгаа юм даа, ахиж л яваа юм, цаашдаа улам ахина.

	Намын үүрийн дарга — Тэр бодож байгаа санаачилгынхаа тухай л их оролдоод байгаа юм.

	Долгор — Аа түүнийг ч их оролдож байгаа юм.

	Намын үүрийн дарга — Түүнд нь бид туслалцах л хэрэгтэй. За гаргасан дүнгийнхээ зөрөөг бригадууд дээр нь очиж гаргая.

	(Хоёулаа явна)

	(Дорлиг, Шагдар хоёр уулзав)

	Дорлиг — Шагдар гуай та чинь яачхав аа?

	Шагдар — Яах вэ өвгөн чинь ядраад жаахан амарч байна.

	Дорлиг — Надад туйпуу хэрэгтэй байна. Хүлээ гээд хүлээгээд байдаггүй, хэчнээн удаан алга болдог юм бэ?

	Шагдар — За за яршиг суу л даа! Амар! Тамхи тат!

	Дорлиг — Үгүй нөхөр минь, одоо амардаг цаг биш, яг ажилладаг цаг байна. Би бас үүргээ биелүүлэх гэж оролдож байгаа хүн. Та бушуухан тэр туйпуу зөөж аль.

	Шагдар — Битгий омогдоод байгаарай нөхөөр! Ажлын завд сууж амрах ч ардын эрх шүү, үндсэн хуульд бий.

	Дорлиг — Үндсэн хуульд, бас ард нэг бүр эх орондоо үнэнч шударга ажиллахыг заасан юм шүү, одоо яг ажлын цаг байна. Таныг сууж байхад ажиллах дуртай нь тан шиг сууж байх уу?

	Шагдар — Муу нэрийг над өгөөд сууж байхгүй юу?

	Дорлиг — Чамд муу нэр өгөөд суух бага хэрэг. Би авсан үүргээ гүйцэтгэх л байна. Та ер нь туйпуу зөөж өгөх хүн үү, үгүй хүн үү?

	Шагдар — Зөөж өгнө. Гэвч одоо амарч байна. Би амрах эрхээ алдчихсан ард биш шүү.

	Дорлиг — Танд шударга ёсоор хэлэхэд, та ер нь манай ажлын чухлыг ойлгосонгүй юм уу? Та энэ ажлыг хэнд хийж өгч байгаагаа мэдэж байна уу?

	Шагдар — Битгий л нэг шал шал гэж уур хүргээд байгаарай. (Ханцуйгаа шамлана.) Зүгээр байгаад байхад бүр толгой дээр гарах санаатай байна уу?

	Дорлиг — Бүдүүлэг нөхөр вэ. Ханцуйгаа шамлаж бүдүүлгээ гайхуулж байгаа юм уу. Наад ханцуйгаа надад биш ажилдаа шамла.

	Шагдар — Би бүдүүлэг хүн. Хүмүүжил муутай шүү (Дорлигийг заамдан авав. Загд ирэв).

	Загд — Энэ ч бас нэг материал болно.

	Дорлиг — Зодох нь уу? Зод л доо! Чи намайг зодоход хууль чамайг цээрлүүлж чадахгүй юм биш.

	Шагдар — Зодсон ч яадаг юм. (Шагдар хүчээр илүү аж. Дорлигийг огт хөдөлгөхгүй байв).

	Загд — Боль, та нар яаж байгаа юм.

	Дорлиг — Чи их бяртай юм байна. Намайг зодчихоор чадалтай юм байна. Энэ чадлаа зодоонд биш ажил дээрээ гаргавал чамд хэрэг болно.

	Загд — Та чинь шинэ ажилчныг хэлж сургахын оронд зодолдож байх шив дээ.

	Дорлиг — Би зодолдсон юм уу? Наадах чинь туйпуу зөөж өгдөггүй, ямар сайндаа ингэж байх вэ?

	(Шагдар Дорлиг хоёр тавилцахад, Доосүрэн ирэв)

	Загд — Хүн хэлээр мал хөлөөр гэж зүйр үг байдаг. Зодолдож барилцаж авах хүртэл нэлээд зай байсан байх аа.

	Дорлиг — Харин байсаар байгаад зүгээр байсан би буруутаж байх шиг вэ?

	Загд — Таны зодолддог зөв үү?

	Дорлиг — Би зодолдсон юм уу? Наад нөхөр чинь намайг барьж авсан болохоос биш. Бригадын даргад хэлнэ дээ. Та ажил хийдэггүй хүнийг өмөөрч байгаа юм уу? Тэгвэл энэ барилга дээр чинь энэ шиг хүнд сурталтан олон гарна вий дээ.

	Загд — Та юу гэнэ ээ, нөхөөр!

	Дорлиг — Би тантай ярихгүй (явав)

	Загд — Бригадын чинь дарга хаа байна. Хэний бригад вэ?

	Дорлиг — (далдаас) Очирын бригад, дуртай бол очоод уулз!

	Загд — Ямар айхтар эр вэ?

	(Хойноос нь явав)

	Шагдар — (инээж) ашгүй, дуугүй байсныхаа хувьд энэ удаа ч би зөв болов шив.

	Доосүрэн — Би чамайг дэвшүүлэх гэж оролдож байна. Чи тэгэхэд зодолдож байдаг.

	Шагдар — Тэр нэг нөхөр чинь омогдоод болдоггүй.

	Доосүрэн — Ийм янзтай байвал ч ажил бүтэхгүй шүү. Одоо яв яв, ажил дээрээ оч!

	Шагдар — Нээрээ чиний зөв Доосүрэн (Хоёулаа явахад Долгор, Очир хоёр ирлээ).

	Очир — Өнөө орой дүнгийн хуралтай гэнэ үү?

	Долгор — Тийм ээ.

	Очир — Манай бригад ч муу даа. Тун муу.

	Долгор — Яагаад?

	Очир — Нэг хүн нормоо биелүүлдэггүй шахам, мэргэжлийн хичээлд суугаад л байх юм. Суугаад л байх юм. Тэгээд ажил дээрээ ердөө өсдөггүй.

	Долгор — Хэн бэ? Шагдар уу?

	Очир — Үгүй, өөр хүн, харин Шагдар ч сайн ажиллаж байгаа. (Дорлиг гүйн ирэв).

	Дорлиг — Бригадын дарга аа! Техникч ээ! (амьсгаадна).

	Очир — Яагаа вэ?

	Дорлиг — Сүйд болсоон, сүйд болсон.

	Очир — Тэгээд яагаа вэ?

	Дорлиг — Хамаг юмаа эвдчихсэн.

	Долгор — Хэн, юу эвдчихсэн гэж?

	Дорлиг — Цолмон өнөө сайхан ваар угалзуудыг хайрцагтай нь унагаад бүгдийг нь хагалчихсан.

	Очир — Юү?

	Дорлиг — Одоо манай бригад мөд ажлаа дуусдаггүй ээ. Тэр угалзыг дахиж хийнэ, шатаана гэсээр байтал 10 хоног саатна. Уг нь өнөөдөр дуусчих байсан юм.

	Очир — Бүгдээрээ байхгүй юу?

	Дорлиг — Бүгдээрээ эвдэрчихсэн байх аа. Тэр өндөр дээрээс ойчсон юм чинь яс хавтаймаар эвгүй чимээ гараад л явчихсан. Би ч нүд халтираад харж чадаагүй.

	Долгор — Цолмон бас ойчсон юм уу?

	Дорлиг — Үгүй ээ ваар, хээ угалзууд ...

	Долгор — Тэгээд нүд халтираад, яс хавтайгаад гэж нэг их сүр болсны хэрэг юу байсан юм.

	Очир — За тоглож байгаа биз дээ, та.

	Дорлиг — Тийм нарийн юмаа хэмхэрч байхад хэн сэтгэл төвшин харж байх вэ дээ. Тэр ваар хэмх унаснаас бие өвдөхгүй аятайхан ойчсон бол дээр.

	Долгор — Сүртэй гэдэг чинь. Очир чи очоод ир.

	Дорлиг — Сүр юу байх вэ дээ энэ чинь.

	Очир — Би танд олон удаа гуйсан. Энэ Цолмонгоо манай бригадаас зайлуулж аль.

	Дорлиг — Нээрэн тэгвэл ч сайн байна аа. Манай бригад ахихгүй байна шүү. Ядахдаа би гэдэг хүн нь арай гэж ганц норм биелүүлэх юм.

	Долгор — Та нар бригадаараа ганц эмэгтэй хүнд нүд үзүүрлэж байгаа шив дээ?

	Дорлиг — Хүүе, үгүй шүү. Би л хувьдаа сайн байдаг. Тэр чинь манай нутгийн хүн байгаа юм. Үгүй ажилд ч тун муу юм аа. Энэ ч бас аргагүй дээ. Тэр чинь нутагтаа байхдаа эрх гэдэг нь жигтэйхэн. Тэгээд ийм ажил битгий хэл гэрийнхээ ажлыг ч хийж үзээгүй хүн.

	Очир — Та намайг нүд үзүүрлэсэн гэнэ үү? Юу хэлнэ вэ. Хамаагүй, одоо манай бригад тэртэй тэргүй төлөвлөгөөгөө биелүүлж чадахгүй болсон. Тэр чинь барилгын өндөрт гарахаасаа айх юм. Даалгасан ажлыг ердөө бүтэлтэй сайн хийхгүй. Зав л гарвал нэг цаас бариад л захидал бичдэг юм уу бүү мэд, буруу хараад л суугаад байх юм.

	Дорлиг — Үгүй захидал юм уу гэхэд арай ч захидал биш, учиргүй нэг их том цаас дэлгэж суугаад түүнээсээ салахаа байсан билээ. Тэгээд хүн ойртоод очиход нуучихна шүү. Би юу хийдэг хүн юм бол гэж мэдэх гээд хэд хэд сэмхэн гэтэж очоод чадаагүй.

	Долгор — Юу гэтэж очоод чадаагүй гэж. Тэр хүн чинь их юм бодож сэтгэж яваа юм. Та нар харин түүн дээр нь туслахын оронд яаж байгаа хэрэг вэ дээ.

	Очир — Надаас юм асуухгүй юм байна шүү дээ. Би яаж мэдэх юм бэ? Далдыг мэдэгч биш.

	Долгор — Нэг үг тайван ярьж чадахгүй хүнээс чинь хэн юу асууж явах юм бэ?

	Дорлиг — Иш тэгвэл тэр том цаасан дээрээ түүнийгээ л эрээчиж байдаг байх нь байна шүү. За даа Цолмон бид хоёрын хэрэг бүттэл өдий.

	Очир — Ёстой, ёстой, энэ хүнээ л манай бригадаас зайлуулж аль!

	Долгор — Юу зайлуул гэж! Битгий дэмий ярь!

	Очир — Би дэмий яриагүй байна. Харин та манай бригадад танил тал хүнээ албаар чихэж өгөөд сайн бригадын нэрийг зориуд гутааж байна.

	Долгор — Миний хүн биш шүү. Монголын нэг хөдөлмөрчин эмэгтэй.

	Очир — Би та нарын учрыг мэднэ. Чи Цолмонг гэртээ байлгадаг. Тэгээд юу ч сургахгүй, ажилд сонирхолгүй, ялзарсан этгээдийг ...

	Долгор — Боль та, эвлэлийн гишүүн хүн. Танд хүнийг сургаж хүмүүжүүлж авах ариун үүрэг бий бил үү? Хэрэлдэхийнхээ оронд ажил дээрээ оч!

	(Цолмон ирнэ)

	Очир — Чи ер нь ямар санаатай манай бригадын ажлыг хойш татаад байна?

	Дорлиг — Бас ийм муухай юм болох гэж дээ. Үгүй Цолмоон! Чи ядаж аймаг, сумынхаа нэрийг, эцэг эхийнхээ нэрийг бодооч дээ.

	Очир — Дуугүй зогсоод байх хэрэггүй. Хэл чинь татчихаагүй юм бол тэр санаагаа хэлээд аль?

	Долгор — Очир чи, эвдэрсэн зүйл дээр нь одоо акт тогтоо.

	Очир — Үгүй, техникч ээ! та миний гуйсныг одоо шийдвэрлэж аль!

	Долгор — Шийдвэрлэнэ. Чи урьдаар акт тогтоогоод ир!

	Очир — (Явахдаа Цолмонг харж) Ийм залуу хүн байж яасан өөдгүй үхээнц вэ? За явъя, Дорлиг оо.

	(Очир, Дорлиг хоёр явав)

	Долгор — Цолмоон! Чи яагаад байна даа. Чиний хийж байгаа ажил тийм сонирхолгүй дэмий ажил гэж үү дээ.

	Цолмон — Ажил ч яах вэ л дээ.

	Долгор — Миний бодоход сурлага мэргэжилтэй, хөнгөн хамгийн аятайхан ажил байна. Үүнийг сайн сурах юм бол хэнээс ч дутахгүй болно. Очир бид нар бүгдээрээ ийм ажлаар эхэлсэн юм.

	Цолмон — Би мэдэлгүй яах вэ. Хүн ч бас их хачин юм байна шүү дээ.

	Долгор — Яаж байна?

	Цолмон — Ажлыг хийхэд чинь адгийн наад зах нь ойр дэргэд байгаа нөхдийн дэмжлэг туслалцаа, тэгээд бас сэтгэл санааны... (дуугүй болно) юу гэх юм дээ.

	Долгор — Зүйтэй, зүйтэй би ойлгож байна. Ажлыг хийхэд ганцхан бяраар барахгүй, бас сэтгэл санааны их хүч хэрэгтэй. Юуны төлөө, хэнд хэрэгтэй юм хийж байгаагаа мэдэх үзлийн үнэн санааны их хүч хэрэгтэй. Энэ бол ганц хар бяраас их илүү.

	Цолмон — Би урьд нь ажилд муу байсан нь үнээн! Угаасаа ийм ажил хийж яваагүй болоод хамгийн наад зах нь ийм өндөр барилга дээр гарч явж үзээгүй болохоор толгой тархи эргээд ойчих вий, уначих вий гэсээр байгаад өдрийнхөө хамаг цагийг бардаг байсан.

	Долгор — Тэгнэ, тэгнэ аргагүй. Тэгэхдээ чи Цолмоон, би чамайг мэдэж байна, чи өөр юм хийж бодож байгаа. Гэвч энэ ажлаа сайн хийхийг бодох хэрэгтэй шүү дээ. Нөхөд чинь чамайг үүгээр чинь их зэмлэж байгаа бололтой.

	Цолмон — Надад энэ бригадын дарга Очироос тэргүүлээд бүгдээрээ муу. Намайг үзэж чаддаггүй байх аа. Та ч гэсэн надад сайнгүй байх аа. Би сая тэгж бодсон.

	Долгор — Яагаад?

	Цолмон — Сая Очир намайг учиргүй загнасан шүү дээ. Ямар санаа бодлоготой вэ ч гэх шиг. Би тэгэхэд таныг өмөөрөх байх гэж бодсон.

	Долгор — Очирын дэргэд чамайг яаж өмөөрч болох вэ дээ. Тэр хээ угалзуудыг эвдсэн гэдэг чинь барилга дээр тун их хохиролтой хэрэг шүү (Очир ирэв).

	Очир —Та өөрөө үз. Тийм юмыг чинь бид юу гэж акт бичих юм бэ?

	Долгор — Яагаа вэ? Тун сүрхий юм болж уу?

	Очир — Надад үүнээс илүү сүрхий юм алга. Та өөрөө очиж үзээд мэд л дээ.

	Долгор — За аль вэ, очиж үзье.

	(Очир, Долгор хоёр явав. Батхүү ирэв)

	Батхүү — Цолмоон чи яагаа вэ?

	Цолмон — Яах вэ дээ. Би ямар өөдтэй биш.

	Батхүү — Битгий гутар Цолмоон! Ажил хийсэн хүн алдаа дутагдал гаргадаг юм. Чи дахиад юмыг болгоомжтой хийдэг болоод л ийм дутагдал гаргахгүй. Чи барилгын ажилчин болсондоо зөв замаа олсон гэж бод. Би чамайг сайн ажилчин болно гэж итгэдэг.

	Цолмон — Батхүү! Би одоо ажил хийхээ болино байгаа даа гэж бодож байна.

	Батхүү — Буруу Цолмоон! Буруу! Ажил хийсэндээ хийх хэрэгтэй. Ажил хийхийнхээ хажуугаар сургуульд орох бэлтгэлтэй бол. Ажил гэдэг чинь амьдрал шүү. Одоо хоёулаа нэг дор ажиллая. Би гуйж байгаад чамайг дэргэдээ авъя.

	Цолмон — Үгүй. Хийе гэвэл надад чадал байна.

	Батхүү — Чамайг чадалгүй гэсэн юм биш шүү. Яах вэ дээ. Шагдар энд ирээд туйпуу зөөж яваа, тэр чамайг уруу татсан биз.

	Цолмон — Би ердөө тэсэхгүй байна. Ийм бухимдсан сэтгэлээр ажил хийж чадахгүй юм.

	Батхүү — Чи битгий бухимд. Ажил хийж байхдаа ганцхан ажлаа л бод. Өөр юм огт битгий бод. Би л хувьдаа тэгдэг.

	Ажлаа хийхдээ миний ариун дурлалын дурсгал тэмдэг энэ болог. Энэ бас улсдаа, хайрт түүндээ босгож байгаа дурсгал юм гэж боддог. Би чамд улам их хайртай, дуртай болсон шүү, Цолмоон! Тэгээд чи үргэлж миний сэтгэлд оршиж, хэзээ нэг цагт баярлах сайхан цаг бий шиг санагддаг.

	Цолмон — Дэмий, Батхүү минь! Чи дэмий юм бодож байдаг юм байна.

	Батхүү — Чи энэ учраа Долгорт нуулгүй ярь! Тэр чамд тусална.

	Цолмон — Үгүй би ярихгүй. Тэр ийм юман дээр ямар тус болдог юм.

	Батхүү — Тэгвэл би яриад өгье. Чамд тус болно. Чи Долгорыг бас сайн мэдээгүй байгаа юм байна.

	Цолмон — Яасан ч болохгүй. Энэ шившгийн явдал энэ чигээрээ дуусаг.

	(Долгор, Очир нар ирэв)

	Долгор — За Цолмоон! Чи нээрэн хэцүү юм хийж дээ. Гэвч яах вэ ажил дээрээ оч!

	Цолмон — Үгүй, би ажил хийхгүй (явав).

	Долгор — Батхүү! Чи хойноос нь оч! (Батхүү бас явав).

	Очир — За одоо яах вэ?

	Долгор — Хэрэглэж болохоор нэгийг нь хэрэглэж бай! Би шинийг одоо захиална, төлбөрийг Цолмонгийн ажлын хөлснөөс урт хугацаагаар төлүүлье.

	Очир — Цолмонгийн тухай яасан бэ? Шийдвэр гарсан уу?

	Долгор — Би шийдвэрээ гаргаад байна шүү дээ.

	Очир — Ямар?

	Долгор — Танай бригад дээр үргэлжлэн ажиллана.

	Очир — Үгүй, та арай тоглоогүй биз.

	Долгор — Би ажлын цагт тоглох дургүй юм шүү, эмэгтэй ажилчныг бараг хавчиж байгаа явдал дээр чинь арга хэмжээ авхуулна (явав).

	Очир — Үгүй ер хачин шийдвэр байна даа. Харин над дээр арга хэмжээ авч дуусах нь шив (явав)

	(Шагдар ирэв)

	Шагдар — Ёо ёо, нэг тамхи татчих юм бил үү дээ.

	(Суув. Дэмчиг ирэв)

	Дэмчиг — Сайн байна уу хүүхээ?

	Шагдар — (яаран босож, их зан гарган) сайн, та сайн байна уу?

	Дэмчиг — Чи чинь Шагдар мөн биз дээ?

	Шагдар — Тийм ээ.

	Дэмчиг — Барилга дээр ажил хийдэг болсон уу?

	Шагдар — Тийм. Би энд шилжиж ирээд байгаа. Одоо ер нь барилгын ажлыг их чухал гэж байгаа л даа. Энэ нэг дуусдаггүй барилга байдаг юм. Тэгээд намайг нааш нь шилжүүлсэн юм.

	Дэмчиг — Тийм байх. Тийм байх. Тэгээд та хоёр хоёулаа энд ажил хийж байгаа юм уу?

	Шагдар — Юу хоёулаа гэж?

	Дэмчиг — Үгүй, Цолмон чинь энд байгаа биз дээ.

	Шагдар — Аа Цолмонг асууж байгаа юм уу. Тийм ээ.

	Дэмчиг — Юу асууж байгаа юм уу гэж? Цолмон та хоёр чинь?..

	Шагдар — (Инээж) Өвгөн гуай минь, өвгөн гуай минь, та мэдэлгүй яах вэ. Цолмон бид хоёр ямар ч хамаа байхгүй. Харин надтай сууна барина гэж нутгаасаа ирсэн бололтой сураг дуулдсан. Тэгээд одоо хаа байдгийг би мэдэхгүй. Энэ барилга дээр л хааяа нэг үзэгддэг.

	Дэмчиг — Ердөө л энэ гэж үү?

	Шагдар — Ердөө л энэ. Ямар хүнтэй суусныг би мэдэхгүй. Бодвол нөхөртэй л байх. Энд ажил хийхчээ болдог юм билээ. Тийм хүнд ийм ажил яаж таарах вэ дээ, зайлуул! Тэгээд ажилдаа муу! Нэр муутай. Өнөөдөр ямар сүрхий юмыг нь эвдчихсэн юм бэ бүү мэд! Лав их хариуцлагад унасан байх.

	Дэмчиг — Хээ ер! (Толгой сэгсэрч,) Хүү минь, Шагдар минь одоо яадаг бил ээ?

	Шагдар — Би одоо яах вэ дээ.

	Дэмчиг — Ажил мэдэхгүй эрх танхи мөртөө худлаа хэлдэггүй хүүхэд байсан. Гэнэтхэн ийм жигтэйхэн хударгагүй хүн бас болдог оо, та минь! Үгүй чи чинь Цолмонг сургууль соёлд оруулж өгнө. Тусална гэсэн биш үү?

	Шагдар — Тэр ч тэгсэн л дээ. Хэрвээ над дээр очсон бол би туслах л байсан. Одоо зүгээр бушуухан олж аваад юу ч гэж ярьж байсан хамаагүй битгий сонс! Бушуухан дагуулаад буцахыг бод! Мэдэж цөхөх юу байх вэ дээ. Элдвийн муу сайн юмнуудтай нөхөрлөөд уруу татагдаа биз.

	Дэмчиг — Тэгж л үзье, хүү минь.

	Шагдар — Цаадах чинь юу ч гэж худлаа хэлж байж магадгүй. Нэг ч үгийг нь битгий сонс!

	Дэмчиг — Яав аа, даан чиг!

	Шагдар — Намайг харахад лав л өнөө эдэлж зүүж явсан нь юу ч үгүй харагдана билээ. За Дэмчиг гуай минь, хүн нэг ийм болчихоороо дийлддэггүй юм шүү. Та юу ч гэж хэлж байсан битгий үнэмш! Битгий сонс. Үг дуугүй бушуухан аваад харихыг бод!

	Дэмчиг — Үгүй ингээд аваад харихад нэгэнт ажилд орчихсон хүн чинь яах вэ?

	Шагдар — Тэр зүгээр! Хэл чимээгүй л аваад яв! Би үүгээр нь аргалъя.

	Дэмчиг — Тэгвэл тэгье! Тэр ямар, ажилд мэргэжсэн чухал ажилчин биш.

	Шагдар — Тийм тийм, түүний хойноос юу ч болохгүй.

	Дэмчиг — Үгүй хүү минь, тэгээд тэр чинь хаа ажилладаг юм бэ дээ?

	Шагдар — Үүгээр л нэг газар байгаа даа. Та юу ч гэсэн... (зааж) тийшээ яв. Тэндээс сурагла!

	Дэмчиг — Иш! Ер нь ийм болчихдог хүн бас байдаг аа даа!

	(Явав)

	(Намын үүрийн дарга, Цолмон нар ирэв)

	Намын үүрийн дарга — За миний хэлснийг ойлго оо биз! Одоо ингээд ажилдаа ор! Хүү минь, эх орон чинь чамайг энэ маань ийм ажил хийж шүү, ийм бүтээл гаргаж шүү гэж хайрлахаар ажиллах хэрэгтэй гэж би бодож байна. Чи ч ийм бүтээл гаргаж чадна. Тэгээд өдөр бүр, цаг бүр гарч байгаа энэ олон тэргүүний сайчуудын хамтаар гялалзсан сайхан амжилт гаргах хэрэгтэй. Мэдэв үү.

	Цолмон — Ажлаасаа гарахгүй, олон нөхөд, сайхан барилгаа би орхихгүй, би заавал барилгын мэргэжилтэй болно. Намын үүрийн дарга аа, би Долгортой уулзаад одоо ажилдаа оръё.

	Намын үүрийн дарга — Тэг, тэг. Манай ямар ч ажил бүгдээр сайхан ажил, ажилчин хүний дийлэхгүй чадахгүй ажил гэж нэг ч байхгүй шүү дээ. За баяртай.

	(Явав. Цолмон уралдааны самбар дээр очно)

	Шагдар — Өнөө золиг нь энд явж байх шив дээ. Хүүе Цолмоон!

	Цолмон — Юу гэж дуудаа вэ?

	Шагдар — Үгүй яах вэ дээ, уулзъя.

	Цолмон — Чамтай уулзах хэрэг байхгүй.

	Шагдар — За түүнийг яриад яах вэ. Чи одоо миний үгэнд орохгүй яах гэж энд ажилд ор оо вэ? Ийм сайхан царай зүстэй хүн ингэж явах гэж дээ. Чи бол ийм ажил хийхийн төлөө төрсөн хүн биш шүү дээ.

	Цолмон — Чамд хамаагүй. Би өөрөө мэдэж байна.

	Шагдар — Энэ бол чамд ердөө тохирохгүй ажил! Чамайг энд ийм хүнд ажил хийж байхыг чинь хараад миний сэтгэл өвдөх юм. Би чамд хайртай дуртай хэвээрээ шүү дээ. (Тэвэрч) Чи одоо бушуухан хөдөө гэртээ харь. Ирэх хавар би энэ муу эхнэрээсээ салчхаад л өнөө тэргээрээ шурхийгээд л очно. Тэгээд хоёулаа...

	Цолмон — Битгий дэмий донгос. Сэрчихгүй бол аятайхан зүүдэлж байх шив дээ, чи чинь!

	Шагдар — Үгүй нээрэн, аав чинь ирсэн, чи уулзсан уу?

	Цолмон — (Дуу алдаж) Юу? Аав ирсэн гэж үү?

	Шагдар — Тийм. Сая надтай уулзаад чамайг эрээд тийшээ явсан.

	(Цолмон явав. Загд ваадантай юм барин Долгорыг дагуулан ирэв)

	Загд — (Баяртайгаар) Харав уу, техникч ээ, үүнийг!

	Долгор — Юу вэ?

	Загд — Манай складаас алга болсон зүйл зах дээр худалдагдаж явахад нь авлаа. (Энэ үгийг Шагдар сонсоод нуугдана).

	Долгор — Аль вэ үзье (үзэж) мөн дөө, яах аргагүй мөн.

	Загд — Би худалдаж явсан хүнийг нь танина.

	Долгор — Одоо бушуухан дарга нарт илтгээд складыг нарийн тоолуулах хэрэгтэй. Бид хоёрын сэжиг зөв байж. Аль вэ хоёулаа явъя.

	(Тэр хоёр явна)

	Шагдар — Хэрэг биш болох нь байна шүү. Яадаг билээ. Доосүрэн хаа билээ.

	(Гүйн орж, Доосүрэнг дагуулан ирэв)

	Доосүрэн — Юу бол оо вэ?

	Шагдар — Хэн гэдэг хүнийг мэдэхгүй нэг хүн зах дээрээс ваадантай юм авчирлаа. Тэр вааданд энэ барилга дээрээс алдагдсан юмнуудыг авчирсан бололтой. Тэгээд Долгор бушуухан дарга нарт илтгээд складыг нарийн тоолуулах хэрэгтэй гээд тэр хүнтэй явчихлаа.

	Доосүрэн — (Нүд нь орой дээрээ гарч) Хэн тэгж тэнэглэж хамаагүй зах дээр гаргадаг билээ. Сүйд боллоо шүү.

	Шагдар — Одоо яах вэ?

	Доосүрэн — Одоо өнгөрсөн.

	Шагдар — Яах ч аргагүй гэж үү?

	Доосүрэн — Бараг байхгүй! Улс олон нийтийн хөрөнгийг санаатай идэж ашигласан хэргээр шоронд орох болно.

	Шагдар — Чи урьдаар баригдахаа битгий бод! Аргалах арга бод!

	Доосүрэн — Бодож байна. Ганцхан зам байна. Шагдаар! Би энэ хэргийг хийж болохгүй. Би энэ цагт дарга нар дээр байх хэрэгтэй. Ингэхлээр чи энэ хэргийг бүтээ!

	Шагдар — Ямар хэргийг?

	Доосүрэн — Чи энэ хаалгаар ор! Баруун талд нь миний контор бий. Тэр конторын хажуу талаас нь эхлээд мэдэв үү? Яг тэр контор биш өөр газраас аль болох түргэн шатах зүйлээр шатааж миний ширээн дотор байгаа бичиг баримтыг бүгдийг нь устгавал бид нэг мултарч болно.

	Шагдар — Хамаагүй, би хийе.

	Доосүрэн — Би тэгвэл чамд хэрэг болох юм одоо өгье. Хичээх юм, тун нарийн хийх хэрэгтэй шүү.

	(Хоёулаа явав. Төд Шагдар ирээд, түгжээтэй хаалгыг нээн оров)

	(удалгүй гарч ирэхэд Цолмон ирэв)

	Шагдар — Цолмоон! Яв зайл!

	Цолмон — Үгүй чи энд юу хийж байгаа юм бэ? Аав үзэгдэнэ үү?

	Шагдар — Юуны чинь аав! Аягүй бол хэрэгт орчихно шүү. Цолмон, энд гал гарч байна. Яв зайл. (Шагдар гүйн одов).

	Цолмон — (Галыг ажиглаж) та минь ээ, гал гарлаа, яадаг билээ (гал руу гүйн оров, олон хүмүүс ирэв).

	Долгор — Гал гэв үү? Эндээс утаа гарч байна. Наашаа! 

	(ажилчид түргэн зуур амжиж галыг унтраав. Батхүү Цолмонг тэврэн гарч ирэв. Цолмонгийн нүүр нь халтар болж хувцас нь түлэгдсэн байна).

	Батхүү — Цолмоон! Цолмоон! Яаж байна?

	Долгор — Аль вэ, бушуухан эмнэлэг дээр хүргэж өгье.

	Батхүү — Айхтар гэмтэж шүү.

	Дорлиг — Ашгүй бага дээр нь мэдэж амархан унтраалаа шүү. Яагаад энэ гал гарав аа? 

	(ажилчид Цолмон дээр шавааралдан бөөгнөрнө).

	(Дэмчиг ирэв)

	Дэмчиг — Цолмон гэж нэг хүүхэд үзэгдэнэ үү? Та минь? (Цолмонг үзэж) Ээ охин минь, энэ чинь яаж байгаа нь энэ вэ? (уйлан тэвэрч авав).

	 

	X ө ш и г


ДӨРӨВДҮГЭЭР ҮЗЭГДЭЛ

	Жавын байр, саруулхан сайхан тасалгааг чимэглэсэн нь зочдод зориулжээ. Энэ тасаг гурван өрөөний дундах тасаг бололтой, хоёр талдаа хаалга харагдана. Дугуй ширээ, бүрээстэй сандлууд, цэцэг ваар, зураг зэрэг гоёлын хэрэглэлээр баян ажээ.

	 

	(Дэмчиг, Жав хоёр инээд ханиад болон, туйлын хөгжилтэй шатар наадан байна).

	 

	Дэмчиг — Ай хө, би буцъя.

	Жав — Ай даа чи мөн тусгүй шатарч байна. За буц буц.

	Дэмчиг — Тэгэлгүй яах вэ.

	Жав — Ялгаагүй ингээд л бас унана шүү дээ.

	(Долгор орж ирнэ).

	Долгор — Аав аа! Та наашаа хар даа, би хэчнээн их баяртай байгааг мэдэх үү?

	Жав — Мэдэхгүй, юу болоов?

	Долгор — Ээ та яасан хачин хүн бэ? Охин чинь намын жинхэнэ гишүүн болчхоод байхад.

	Жав — (Баярлан охиноо тэврэн үнсэж) За болж, охин минь!

	Дэмчиг — Ашгүй дээ, хүү минь. Одоо ажлаа л улам сайн хийж үз.

	Жав — Ээ дээ, чухам даа, ажлаа л сайн хий. Олонтой эвтэй, хүнд тусархаг яв.

	Дэмчиг — Жав аа, чи чинь бас гишүүн биз дээ?

	Жав — Гишүүн байлгүй яах вэ.

	Дэмчиг — Би ганцхан нэгдлийн гишүүн, манай нэгдэл их эвтэйхэн, ажил нь явцтай гэдэг нь яах аргагүй. Тэгээд өнөө маргаашаас буцах юм байгаа даа, хойдох ажил маань бас хэцүүднэ. Одоо тариа хураах, хадлангаа авах цаг ч болж байна. Яаралгүй болохоо байгаад байна. Чи хэдийд намын гишүүн болсон бэ, хө?

	Жав — Би аль эрт 11 онд, намайг Сүхбаатар өөрөө даасан юм сан.

	Дэмчиг — (толгой сэгсэрч) Чи ч бас их азтай хөгшин шүү.

	Жав — Тэр хурал дээр Сүхбаатар, Чойбалсан хоёр хоёулаа байсан юм. Их хөгтэй ээ. Хиагтыг анх эзэлж авахаар мордоход би урьд шөнө нь манаа манаад нойргүй хоносон юм. Тэгээд маргааш орой нь гэнэтхэн хөдлөөд явчихсан чинь үүр цайж байхын үеэр би морин дээрээ үүрэглэж яваад жагсаалаас гарчихгүй юу. Тэгсэн чинь нэг хүн намайг сэрээгээд, чи чинь яасан хийморьгүй эр вэ гэлээ. Өөр ч юм хэлсэнгүй. Харсан чинь намын суртал номлогч маань өөрөө байж байна. Миний ичсэн зовсон хоёр гэдэг юу гэх вэ. Гэсэн ч харанхуйд намайг таниагүй байх гэж бодож байсан юм. Тэгсэн чинь тэр намын хурал дээр намайг байлдааны жагсаал дотор үүрэглэж явсан гэдгийг шүүмжлээд шүү. Зүгээр, миний нүүрнээс гал гарах шиг боллоо. Тэгээд, намд элсүүлээд батлахдаа Маршал надад олон үүрэг өгсөн юм (инээж) Үүрэг даалгавар, нэн ялангуяа намын үүрэг даалгавар хүнийг их хүмүүжүүлнэ. Манай Долгор олон нийтийн байгууллагын даалгаврыг сайн биелүүлдэг болсон юм. Түүнд нь би их дуртай. Жишээ нь Цолмонг Долгорт намын үүрээс даалгаж өгснийг зүгээр биелүүлсэнд би их баярлаж байна.

	Дэмчиг — Би ч та хоёрт баярлахын ихээр баярлаж байна. Тэгээд би Жав аа! Барилгын даргатай нь уулзъя. Намын үүрийн даргатай нь уулзъя, тэгээд Цолмонгоо ажилд нь үлдээе гэж бодох боллоо.

	Жав — Зүйтэй Дэмчиг минь зүйтэй, тэгвэл таарна.

	Дэмчиг — Би хотод чиний дэргэд хэд хонохдоо ер нь нэлээд юм мэдээд авлаа шүү. Охиныгоо би ажилчин хүн болох гэж байхад нь баярлахаас өөр яах вэ?

	Жав — Чухам тийм, охин чинь ажилчин хүн болж байна. Ажилчин хүнгүйгээр энэ сайхан байшин барилга өөрөө босохгүй. Ажилчин анги гэдэг чинь ёстой өнөөх хамгийг чадагч амьд бурхан байгаа юм шүү дээ. Ай даа Дэмчиг минь, чи орон хүрээнд ирж байсан хүн. Тэгэхэд Хүрээ ямар янзтай байлаа даа.

	Дэмчиг — Чухам даа.

	Жав — Хуучин засгийн үед юу байлаа даа, байгуулж бүтээсэн юмаа одоо ингээд харахад их байна. Гэсэн ч бас өдий байна.

	Дэмчиг — Нээрээ л тийм байх даа.

	Жав — Бид, мөд хотоо дүүрэн ой цэцэрлэг, сайхан барилгуудаар шинэчлээд, бас хөдөө хот хоёрыг хүртэл адилхан болгоно. Тэр цаг их хол биш юм даг аа. За Дэмчиг, үг олдож үхэр холдлоо. Бушуухан явъя. Өнөө үзэх музей маань хаагдаж орхино шүү.

	(Дэмчиг Жав хоёр явав. Цолмон ажлаасаа ирэв)

	Долгор — (Туйлын баяртайгаар) Цолмоон би жинхэлсэн шүү. Их олон асуулт асуулаа. Өнөө бид хоёрын бэлтгээд байснаас хамаагүй өөр, голдуу барилгын ажлын тухай, Зөвлөлт улсад өрнөж байгаа барилгын ажилчдын шинэ санаачилга ажиллагааны тухай, дандаа миний мэдэх юмнуудыг асуугаад, харин нэг түгдрэлгүй хариулчихлаа даа.

	Цолмон — (Баярлаж) Долгоор! Чамайг жинхэлж чадна гэж би үнэн голоосоо итгэж байсан шүү. Тэгээд бас яах бол доо гэж сэтгэл зовж л байсан. За Долгоор, би өнөө ажлаа бодлоо. Барилга ингэж их өргөжиж, техник, хүн улам шаардагдаж байхад энэ хэрэгтэй зүйл болж болох юм. Туйпууг бид үүний хүчээр зөөнө. (Зураг үзүүлж), Аа энэ бол туйпуу өргөгч өөртөө бас механизмтай, үүнийг морин тээрэм шиг морьдоор зүтгүүлэх юм. Хамгийн доод хэмжээгээр бодоход 10 хүний 8 цагийн ажлыг 3 хүн нэг мориор 4 цагийн дотор хийж болмоор юм.

	Долгор — (Зургийг үзэж дуугүй байснаа) дөрвөн цагаас бага ч болж магадгүй. Барилга хэчнээн өндөр болох тутам төдий чинээ амар болно.

	Цолмон — Гэсэн ч... (Дуугүй болно) бас л болоогүй байна даа. Сайн бодъё.

	Долгор — За хоёулаа бодъё. Лав бүтнэ гэдгийг би бат итгэж байна. Тэгээд намын үүрийн дарга, инженер Иванов гуайтай уулзаж туршиж үзэх ажлаа эхэлье. Орой хоёулаа тавтай сууж дахин сайн боловсруулъя. Би одоо бушуухан нэг яваад ирэлгүй болохгүй (явав) 

	(Очир ирэв).

	Очир — Аа чи хүрээд ирээ юү! Мартсан, өнөө хийж байгаа юм чинь юу болж байна?

	Цолмон — Оролдоод л байна. Долгор бид хоёр компандаад байгаа.

	Очир — Ай даа Цолмон минь, би ч чамайг нэлээд гомдоосон байх даа.

	Цолмон — Хүн болгон чам шиг аашлаад байсан бол ч нээрээ хэцүүдүүлэх байсан байх аа. Гэсэн ч надад олон сайн нөхөд тусалж байсан л даа.

	Очир — Үгүй Цолмон минь, би чинь бас уралдаанаа алдчих вий, хоцорчих вий гээд л учир мэдэхгүй дэмий л сандарч явсны гай шүү дээ.

	Цолмон — Тийм ээ, тийм.

	Очир — За одоо нэгэнт бүтэх болж байгаагаас цааш яах вэ. Хамгийн урьдаар энэ аргаа өөрийнхөө бригад дээр туршиж үзнэ шүү. Намын үүрийн даргад би бас ярьсан. Чиний ажлыг их ойшоож байна билээ. Тэгээд бушуухан туршиж үз гэсэн, 8 цагт 10 хүний хийдэг байсан ажлыг 4 цагт 3 хүн, нэг морь хийдэг болсноо үзүүлэхэд хэчнээн сайхан байх вэ. Хачин гоё юм болно доо. Хамаагүй ээ, зарим нь шоолж инээнэ биз. Гэвч төлөвлөгөөгөө бол 500—600 хувиар биелүүлдэг болно.

	Цолмон — За за Очир минь! Чи битгий төрөөгүй хүүхдэд төмөр өлгий гэгч юм болоод бий. Энэ бол эрдэм боловсролтой хүний арга биш. Зүгээр энгийн нэг ажилчин хүний хар ухаанаараа Долгорын ярьж өгч байсан Зөвлөлтийн барилгачдын туршлагаас үндэслээд манай энд ингэж болох болов уу гэж бодсон юм. Нэн ялангуяа цахилгаангүй хөдөө орон нутагт...

	Очир — Болно болно, сайн санааны үзүүрт тос гэсэн юм. Долгор хаачаа вэ?

	Цолмон — Мэдэхгүй, мөд ирнэ.

	Очир — Би уулзах хэрэгтэй юм сан. Жаахан хүлээхээс биш дээ.

	Цолмон — Хүлээ, хүлээ!

	Очир — Цолмоон! Би чамаас нэг юм асуувал чи хэлэх үү?

	Цолмон — Асууж байж л мэд л дээ.

	Очир — Намайг Долгорт их дуртайг чи мэддэг үү.

	Цолмон — (Инээж) бага сага мэднэ.

	Очир — Чи лав мэднэ. Ер нь Долгор миний тухай юм ярьж байна уу?

	Цолмон — Ярьж байна билээ.

	Очир — Юу гэж?

	Цолмон — Саваагүй юм боддог хүүхэд гэж?

	Очир — Юун хүүхэд?

	Цолмон — Чи Долгороос дүү шүү дээ.

	Очир — Гэсэн ч дээ. 2—3-хан дүү юу? Би мөд Долгорыг гүйцнэ.

	Цолмон — (Инээж) Долгор ч бас яваад л байгаа шүү дээ. Чи чагнаж бай! Би Долгорын үнэнийг ярья! Харин чи өөрт нь хэлэв ээ.

	Очир — Хаанаас даа, юу гэж ярьж байна?

	Цолмон — Очир надад нэг их чухал юм ярина гээд байдаг байсан юм. Тэгсэн чинь миний огт бодоогүй санаагүй юм ярих гэж байхгүй юу гэж байна билээ.

	Очир — Энүүхэн үү? Үгүй өнөө танай нутгийн хэн бил ээ, цэрэгт байдаг? Тэр танайхаар ирдэг үү?

	Цолмон — Базар уу? Ирдэг! Долгор тэр хоёр нийлж ном уншиж юм ярьж удаан суудаг. Долгор Базарыг юм сурах их оролдлоготой, ааш зан хөгжилтэй сайн хүн гэдэг болсон байна билээ. Бас түүнийг удаан ирэхгүй байвал уйддаг байж магадгүй юм шүү (Долгор ирэв).

	Долгор — Аа мань Очир ирчхэж?

	Очир — Би зүгээр Цолмонг эргэж ирсэн юм. За байртай нөхөд өө!

	Цолмон — Хаашаа яараа вэ? Очир оо!

	Долгор — Хаачихна вэ? Суу!

	Очир — Үгүй, үгүй зүгээр, би явъя.

	Долгор — Энэ чинь юу болчихоо вэ? Амралтын өдөр манайхаар ирээд пянз, радио сонсож удаан суудаггүй сэн бил үү?

	Очир — Үгүй би ер нь явалгүй болохгүй.

	Долгор — Тэгвэл чи жаахан суу. Таны бригадын Энэбиш байна шүү. Түүнийг ударникт бүртгэж явуулбал ямар вэ?

	Очир — Зүйтэй. Үгүй энэ Дорлигийг бас.

	Долгор — Суу л даа, өнөө ярих гэсэн чухлаа ч ярь!

	Очир — Тэр одоо нэгэнт чухал биш болсон. Тэр чухал миний сэтгэлд нууц болоод үлдэг! За баяртай 

	(Очир явав).

	Долгор — Үгүй энэ Очир юу болчих оо вэ?

	Цолмон — Мэдэхгүй л дээ. (Долгор ном барин суув. Цолмон Долгорыг харж удаан сууна) Үгүй чи бид хоёр нэлээд хоног хичээлээ тасалж орхилоо шүү. Байз хэд хоног болчхов доо.

	Долгор — Долоо хоног, гайгүй гайгүй, нөхөөд суучихна. Бие чинь эрүүл болсноос цааш яах вэ.

	Цолмон — (Урт санаа алдаж) Бие ч яах вэ ингээд нэг эрүүл боллоо.

	Долгор — Яав Цолмоон! Санаа алдаж ирээд л юундаа уйдаа вэ?

	Цолмон — Уйдах ч юу байх вэ дээ, элдвийн юм бодогдоод.

	Долгор — Арай ээжийгээ санаагүй биз дээ?

	Цолмон — Санах л юм л даа. Гэвч одоо би өөр юм бодож байна. Үгүй Долгоор! Саяын гал яагаад гарсан? Чи юу гэж бодно.

	Долгор — Ямар нэгэн муу санаат этгээд зориуд тавьсан гал гэж акт гарсан шүү дээ. Складын эрхлэгч Доосүрэн галын хэрэгт холбогдолтой юм уу? Эсвэл складаас алдагдсан материалын учир юм уу? Үгүй бол түүний контороос гаргасан гэж баригдсан юм уу? Бүү мэд Цагдан сэргийлэхэд дуудагдсан шүү дээ.

	Цолмон — Тэр хүн гал тавиагүй. Би чамд нэг хүнийг хэлсэн шүү дээ. Тэр болов уу гэж бодогдох юм. Гэвч арай тэгэх ёсгүй юм даа.

	Долгор — Түүнийг чинь би намын үүрийн дарга, барилгын дарга нарт хэлсэн, баримтгүй юм чинь хэцүү шүү дээ.

	Цолмон — Тийм ээ магадгүй, би буруу ч бодож байж мэднэ.

	Долгор — Хүнийг тийм хэрэгт сэжиглэнэ гэдэг амархан юм биш, сэтгэлээ уужим барь! Буруу бол хэнийг ч хайрлах хэрэггүй.

	(Базар ирэв)

	Базар — Долгоор! Би шалгалт өгөөд хожимдлоо. Түргэн явъя, номын сан хаагдчих нь.

	Долгор — Би чамайг ирээд явчихаа юм уу гэж бодлоо. Явъя.

	(Явцгаав. Шагдар ирэв)

	Шагдар — Хайрт минь! Чи яагаад сүүлийн үед надтай уулзахаас зугтаад байх бол оо вэ? Би чиний төлөө тун их сэтгэл зовлоо шүү (тэврэх гэнэ)

	Цолмон — За яршиг, ямар нялуун юм бэ (холдоно).

	Шагдар — Чи чинь надтай хамт байхаасаа ичиж байгаа юм уу даа?

	Цолмон — Ичиж байна.

	Шагдар — Тэгвэл чи надад сэтгэлгүй юм байж.

	Цолмон — Сэтгэлгүй гэнэ үү, чи? Би сэтгэлтэй, харин тун зөөлөн сэтгэлтэй юм гэж өөрийгөө буруушаадаг болсон.

	Шагдар — Би чиний сэтгэлийг мэднэ. Цолмон минь! Би энэ хэд хоног чамайг санаж хэчнээн зовж тарчилсан гэж бодно. Муу өвгөний чинь сэтгэл санаа, бие цөм ядарч байна. Би ер нь чамд тун хүн муутай хэрэг хийсэн. Би үүнийгээ мэдэж байна. Ойлгож байна. Миний чамд хайртай янаг сэтгэл хэвээрээ.

	Цолмон — Чи битгий худлаа яриад бай! Би одоо чиний ямар ч үгийг итгэхгүй.

	Шагдар — Би чамдаа итгэгдэхээр тус хийж чадна. Заавал чамаасаа итгэлийг олно. Чи надад өгсөн мөнгө, төгрөг, ээмэг, бөгжөө эцэгтээ юу гэж хэлсэн бэ?

	Цолмон — Бүгдийг нь алдчихсан гэж хэлсэн.

	Шагдар — Надад алдчихсан гэж үү?

	Цолмон — Хулгайд алдчихсан гэсэн. Бараг ижил юм чинь дээ.

	Шагдар — Би тэр юмыг чинь хэдэн хувь илүү болгоод өгнө.

	Цолмон — За тэр ч яах вэ.

	Шагдар — Чи итгэхгүй байна уу? Би чамд ам тангаргаа өгье. Чамд заавал итгэгдэхээр болно. Би чамд хайртай хэвээрээ шүү. Чи арай надад хайргүй болчхоогүй биз дээ?

	Цолмон — Би чамд хоёргүй сэтгэлтэй байсан. Одоо ч гэсэн хайртай. Орон нутаг, эх эцгээ орхиод ганцхан чамайг гэж ирсэн.

	Шагдар — Тийм шүү дээ.

	Цолмон — Гэвч Шагдаар! Миний сэтгэл үргэлж зовж байдаг боллоо.

	Шагдар — Юунд тэр вэ?

	Цолмон — Тэгэхэд чи яах гэж тэр галыг тавив?

	Шагдар — Аа! юу... Бурхан минь тэр ч юу гэсэн үг вэ?

	Цолмон — Битгий булз, би цөмийг мэднэ. Тэгвэл чи тэр галыг унтраахгүй юу гэж зугтаасан бэ?

	Шагдар — Сандарч айхдаа л тэр байхгүй юу?

	Цолмон — Чи шатаасан, би харсан. Хэрэг хийгээгүй хүн юунаас айдаг юм бэ? Гал гарахыг мэдсээр байж унтраахгүй зугтаадаг чинь шударга хэрэг үү?

	Шагдар — Цолмоон! Цолмоон! (өмнө нь сөхрөн ойчиж) намайг муу хүн уруу татчихлаа. Доосүрэн намайг тэг гэсэн юм. Одоо миний үхэл сэхэл ганцхан чиний гарт! Чи намайг яана дураараа л бол! Би чамд хайртай, дуртай.

	Цолмон — (Гайхсанаар) Юу? Чамайг ийм үг хэлнэ гэж би огт санаагүй явсан юм. Үнэхээр айсандаа тэгсэн байх гэж бодож байсан. Чи яасан бузар амьтан бэ?

	Шагдар — Цолмон минь, Цолмон минь! Би Шагдар байна. Чиний Шагдар байна. Чи намайг авраач!

	Цолмон — Чи Шагдар мөн. Би таньж байна. Таних танихдаа бүр сайн таньж байна.

	Шагдар — Аа тийм үү? Тэгвэл бүр сайн тань (гээд хутга гаргаж очтол нь олон хүний шуугих чимээ сонсогдоно).

	Батхүү — Энэ хоёрыг...

	Цолмон — Нөхөд өө! Энэ Шагдар бидний дайсан. Энэ манай барилгыг шатаасан юм шүү.

	Батхүү — Юу, Шагдар уу?

	Цолмон — Тийм ээ, би гэрчилнэ. Энэ Шагдар шатаасан.

	Шагдар — Үгүй, энэ Цолмонгийн худлаа ярьж байгааг нь.

	Жав — (Цолмон Шагдар хоёрыг ээлжлэн харж байснаа утсан дээр очиж) Байна уу? Хороо!

	 

	Хөшиг


ТАВДУГААР ҮЗЭГДЭЛ

	Барилгын дотоод талын их танхим ажил нь бараг дуусжээ. Олон багана сайхан люстерээр чимэглэгдсэн нь улам үзэсгэлэнтэй харагдана. Өглөө эрт ажилчид дөнгөж цуглаж буй үе ажээ. Цолмон, Батхүү нар хоёр талаасаа гарч ирэв.

	 

	Батхүү — Чи яасан эрт ирэх юм бэ? Цолмоон!

	Цолмон — Юуны эрт байгаа юм бэ? Ажилдаа яаралгүй яах вэ. 

	(Тэгээд тэр хоёр бие биесийг харан удаан дуугүй байна)

	Батхүү — Цолмоон! Чи миний сэтгэлд улам сайхан харагдах юм. Би чамайг ганцхан үг хэлээсэй гэж хүснэ.

	Цолмон — Мэдэхгүй, мэдэхгүй Батхүү минь, түүнийг яриад яах вэ. Чи намайг зөв замд ороход хэнээс ч илүү тус болсон. Би түүнд чинь их баярладаг.

	(Дорлиг ирэв)

	Дорлиг — Аа манай хоёр байж байна. За нөхөд өө, муу Дорлиг чинь дуучин болж чадахгүйгээ мэдсэн. Ганцаараа байшин барьж чадахгүйгээ мэдсэн. Бас юу мэдсэн бэ гэвэл би барилгын сайн ажилчин болж чадна гэдгийгээ мэдсэн. Ганц, нормоос илүү гаргаж чаддаггүй байсан гэмээ мэдсэн. Би саяын хагас сарын нормыг 115 хувь биелүүлсэн шүү. Би ажил хийхдээ дэндүү их яардаг. Тэгээд бас ирээдүйн сайхан юм бодож цагаа нөхцөөдөг байснаа мэдсэн. Муу өвгөн чинь одоо та нараасаа хоцрохгүй ээ, гайгүй! Тэгээд нөхдийнхөө нэрийг, аймаг, сумынхаа нэрийг хадгалж явж чадна.

	Батхүү — Ай даа, Дорлиг минь! Хүн өөрийнхөө хүсэлтэй, дуртай ажлыг олж чадах хэрэгтэй. Тийм ажилдаа заавал илүү бүтээлтэй байдаг юм. Чи одоо энэ ажилдаа улам сонирхож ажилла! Зарим олон ажил солих дуртай хүн байдаг. Тэр хамгийн муу юм шүү.

	Дорлиг — Би энэ ажилдаа улам сонирхож ажиллана. Харин барилгынхаа дэргэдэх уран сайхны бүлгэмд бас оролцоно. Би ч дуулах юм бол дуулчихна шүү (инээлдэнэ).

	Батхүү — Ай даа мэдэхгүй, чи ч дуулахдаа үнэн базаахгүй шүү дээ.

	Дорлиг — Ингээд хүн бүр урам хугалаад байдаг юм. Гэсэн ч би дуулна. Дуу чинь ажил дээр, амьдрал дээр алинд ч гэсэн их тустай юм. 

	(Очир тэргүүлэн, олон хүн ирцгээв).

	Очир — Наймын яндан дуугараагүй байна уу?

	Батхүү — Чи чинь ямар яндан дуугаргах гээд байгаа билээ?

	Очир — Аа харла! Өнөөдөр чинь нээрээ ням гараг бил үү? За би та нарт нэг сонин юм ярья. Өчигдөр орой бид хоёр Цолмонгийн бодож гаргасан зүйлийг туршлага хийж үзүүлсэн.

	Батхүү — Аа тийм үү, тэгээд юү болсон бэ?

	Очир — Юу болох вэ? Хүлээж авсан 

	(Бүгдээрээ баярлалдан алга ташна)

	Дорлиг — Батхүү, чи бид хоёр уралдаантай шүү дээ. Сайхан мэдээрэй. Би ч одоо харин нэг үзэлцэж алдана гэж бодож байгаа шүү 

	(Бас Загд ирэв).

	Загд — Цолмон байхгүй юу? Цолмонтой уулзах маш чухал хэрэгтэй ирсэн.

	Батхүү — Харин байна уу даа! Үгүй юу?

	Очир — Миний чухал шиг чухал бол ч базаахгүй чухал даа.

	Загд — Миний чухал гэж ямар чухал байдаг юм бэ?

	Очир — Анхандаа чухал байгаад сүүлд нь хэн ч биш хэрэггүй юм болчихыг хэлдэг юм. (Бүгд инээлдэнэ)

	Загд — (Цолмонг сая үзэж) Аа ашгүй Цолмон энд байна. Цолмоон, үгүй үүнийг ганцхан Цолмонд ч гээд яах вэ. Нөхөд өө, би өөрийнхөө барилгын ажлын явцын тухай үнэн сонинд нэг найруулал бичсэн чинь сайшаагдлаа. Тэгээд бас Цолмонгийн тухай найруулал бич гэнэ. Сонины газар Цолмонгийн ажлыг бүгдийг нь мэдэж байна. Тэгсэн ч намайг өөртэй нь уулзаж бич гэсэн юм. Би одоо ч материал гэж нэг их эрж гүйхээ больсон шүү.

	Очир — Сайн байна, за уулзаад бич, бич.

	Загд — За Цолмоон! Чи ажлынхаа тухай ярь! Нэн ялангуяа шинэ туршлагынхаа тухай ярь!

	Цолмон — Би юу гэж ярих вэ дээ.

	Очир — Яах вэ. Яаж байгаад сайн ажилчин болсон бэ? Одоо яаж ажиллана гэж боддог вэ? Түүнийгээ л ярихгүй юу?

	Загд — Тийм тийм.

	Цолмон — (Удаан бодож) Би юу ярих вэ дээ. Миний ажиллаж байсан байдлыг та нар мэднэ. Би барилгын ажилчин болоод их юмыг мэддэг болсон. Ажил бол... юу гэх юм бэ дээ. За жишээлж хэлэх юм бол би ном уншиж сураагүй байхдаа номын сайхан амтыг мэддэггүй байсан. Түүнчлэн ажил мэддэггүй байхдаа хөдөлмөрийн энэ сайхан амтыг мэддэггүй байжээ. Би одоо үүнийг мэддэг болсон. Бас ажил хөдөлмөр хийнэ гэдэг чинь алдар гавьяатай хэрэг юм. Ажилчин хүн урдаа тавьсан их зорилготой, өндөр эрмэлзэлтэй ажиллах хэрэгтэй юм байна. Ажлыг хийхэд ганцхан хүч тамирын чадал төдий хэрэгтэй биш, бас үзэл санааны их чадал хэрэгтэй гэдгийг мэддэг болсон. Би одоо энэ ажилдаа улам мэргэжиж ажиллахын хамт биеэ боловсруулахын төлөө их ажиллаж, ойрын жилүүдийн дотор дунд сургуулийн боловсролтой болох гэж зорьж байна. Өөр хэлэх юм надад алга.

	Очир — Зөв Цолмоон! Зөв.

	Загд — Боллоо. Би үүгээр чинь найруулал бичье. Энэ найруулал Цолмон гэдэг нэрээр гарна.

	(Долгор ирэв)

	Долгор — Би намын үүрийн дарга, инженер хоёртой уулзаад ирлээ. Барилгаа 3 хоногийн дотор бүрэн дуусгаж ашиглалтад оруулна гэсэн. Манай ажилчдын саналыг болоод нөхөр Батхүүгийн удирдсан шинэ бригадынхны уриалгыг хэн хэн нь тун их баяртай хүлээж авсан. Тэгэхдээ бидний хийх гэж байгаа энэ ажил хугацаандаа яаж ч магадгүй их ажил гэдгийг санах хэрэгтэй. Одоо субботникийнхон бараг ирж гүйцээд байна. Бригадын дарга нар ажлыг нь сайхан хуваарилж өгөх хэрэгтэй. Барилгын ажилчид бас зарим субботникийнхонтой дотроо ажиллаж болно. Та нар бригадуудаа ажилд нь оруулчхаад дараагаар нь субботникийнхны ажлыг зааж өгөх хэрэгтэй. Явцгаа 

	(Бригадын дарга нар явцгаав)

	(Жав Дэмчиг хоёр дамнуурга дамнан гарч ирэв)

	Жав — Ийшээ явах нь мөн байгаа даа. Энэ олон өрөө тасалгаанд чинь толгой эргэж байна шүү.

	Дэмчиг — Үгүй байз! Энэ сайхан тасалгааг харъя л даа. (Дамнуургаа тавьцгаав). Ажлыг чинь хийхэд тамир тэнхээ мэддэг юм шүү. Чи надаас илүү тэнхээтэй юм байж л дээ.

	Жав — Чадал гэвэл ч надаас илүү чадалтай байх аа. Бас насаар дүү.

	Дэмчиг — 2—3-ын зэрэг дүү ч бага хэрэг. Адилхан гэсэн үг. Чи ер нь худалч тусгүй өвгөн байна шүү.

	Жав — За яаж байна?

	Дэмчиг — Үнэнийг хэлээд ажил хийе гэвэл намайг дургүйцнэ гэж бодсон юм шиг. Музей үзэсгэлэн, элдвийн юманд очъё гэж худал хэлсний хэрэг юу байсан юм бэ. Энэ барилга дээр ажил хийх ч бас сонин шүү дээ.

	Жав — Сонин байлгүй яах вэ. Чи харахгүй юу? Энэ олон амьтан бүгдээрээ сайн дураараа нэг өдрийн ажил хийж байна шүү дээ.

	Дэмчиг — Бид наргүйгээр улсын ажил бололгүй яадаг юм бэ гэж ирээд л зарим улс ярих юм даа...

	Жав — Тэр ч болно. Дүүрэн болно. Гэсэн ч хүн болгон надгүйгээр болно гэж бодоод байвал хэн энд ажиллах вэ? Тийм биз дээ? Жишээ нь чи бид хоёр одоо яг хотын хүн эмнэлгийн барилга дээр ажиллаж байна. Чи дахиад хот орж ирэхдээ би энэ барилгыг чинь нэг өдөр барилцсан юм гээд нүүр баатар орж ирээд, биеэ үзүүлээд, эмнүүлээд гарахгүй юу? За явъя. Үг олдож үхэр холдож байна. Бид хоёр өнөөдөр энэ дамнуургаараа ная явж, тэр том тасалгааны доторхыг бүрэн цэвэрлэнэ шүү.

	Дэмчиг —Урьд чинь бид эргэл мөргөл бишгүй л хийж явсан даа...

	Дэмчиг — Яриа юу байх вэ дээ. Залуу байхад чинь эцгийгээ дагаад Ганжуур, Данжуурыг чинь хэд хэдэн ботиор нь үүрээд хэдэн зуу дахин эргэдэг байлаа шүү дээ.

	Жав — Тэгэхдээ бид юу гэж бодож явсан бэ? Хойд насаа л шүү дээ.

	Дэмчиг — Яриа юү байх вэ.

	Жав — Тэгэхэд одоо энэ насаа олон түмэн, үр хүүхдээ өвчин зовлонгүй амар байлгая гэж бодоод л алхаж явахад түүнээс илүү буян гэж ертөнцөд байхгүй.

	Дэмчиг — Чухам даа! Чи ер нь зальтай золигийн муу өвгөн шүү. Өөрөө ийм сайхан мөрөвч хийсэн мөртөө надад хэлэхгүй. Яваад байя. Явъя түргэл! 

	(Тэд явцгаахад Долгор, Базар нар ирлээ)

	Базар — Нөхөр техникчид болох уу? (ёсолно) Бид ажиллахаар ирлээ.

	Долгор — Сайн байна уу, та?

	Базар — Нээрэн урдаар мэндлэх хэрэгтэй шүү дээ. Сайн байна. Таны амрыг эрье.

	Долгор — Та даргалж яваа юу?

	Базар — Тийм ээ, би даргалж яваа. Харин цагаасаа жаахан хожимдчихов уу даа. Сүхбаатарын талбай дээр бүх ангиараа жагсаж ирсэн л дээ. Тэгээд хүмүүсээ барилгуудад тэгш хуваарилах энэ тэр гэсээр байгаад л жаахан хожимдож орхилоо. Харин хамгийн аюултай нэг юм нь биднийг золтой л өөр барилга дээр явуулчихсангүй шүү.

	Долгор — Та чинь баяр ёслолд жагсаж яваа юм шиг ийм хувцастай хүн барилга дээр ажил хийхэд сайхан хувцсаа гутааж магадгүй юм биш үү?

	Базар — Та миний хувцсанд их гайхаад байгаа бололтой. Гэвч би ажлын хувцастай яваа гайгүй.

	Долгор — Одоо ажлаа хийж болно. Та нарт хүнд ажил оногдсон. За тийшээ яв, барилгын хойд талд та нарын ирэхийг хүлээгээд нэг хүн байгаа.

	Базар — Тушаал ёсоор гүйцэтгэе (ёсолно)

	Долгор — Таны энэ маяг энд арай зохисгүй юм биш үү. Хэрэглэдэг газраа хэрэглэ.

	Базар — Би танаас тушаал аваад явж байна. Таны тушаасан зүйл хугацаандаа заавал сайнаар гүйцэтгэгдэнэ. Энэ бол маяг биш, манай ёс юм. 

	(Базар Долгор нар явав)

	(Батхүү, Дорлиг нар ирэв)

	Дорлиг — Би чиний бригадад шилжье гэж гуйсан чинь огт зөвшөөрөхгүй.

	Батхүү — Хэн?

	Дорлиг — Очир ч, Долгор ч тэр,

	Батхүү — Тэгээд?

	Дорлиг — Чи нэг гуйж үзээч.

	Батхүү — Манай бригадад ирж яах юм бэ?

	Дорлиг — Нэг нутгийн улс байна даа. Бүгдээрээ нэг бригад болоод бригадынхаа нэрийг өөрийнхөө сумын нэрээр нэрлэхгүй юу?

	Батхүү — Сайхан санал байна. Би Очирт гуйя.

	Дорлиг — Заавал аваарай! Үгүй Батхүү, чи ер нь Маршалыг үзсэн үү?

	Батхүү — Үзэх нь байтугай уулзаж байсан юм аа, хүү минь!

	Дорлиг — Би ердөө үзээгүй. Чи хаа хэдийд уулзсан юм бэ?

	Батхүү — 45онд фронт дээр.

	Дорлиг — Тэгвэл маршал чамайг таних юм шив дээ.

	Батхүү — Яаж таних вэ дээ? Үй түмэн цэргүүд бүгдээрээ уулзсан юм чинь.

	Дорлиг — (Баярлан) маршалтайгаа уулзах юм сан, үзэх юм сан. Батхүү, Дорлиг нар явахад 

	(Долгор Базар хоёр ирэв)

	(Базар комбинезон өмсөн явна)

	Долгор — Цэргийн улс ч мөн сайхан зохион байгуулалттай ажиллаж байна шүү. Одоо тэндээс шороо зөөж тийш нь асгана. Би зааж өгье.

	Базар — Барилгын техникч ингэж дүгнэж байгаагаас хойш бид ангидаа сайн дүнтэй харих нь ээ дээ.

	Долгор — Энэ янзаараа бол муу дүнтэй харихгүй гэж би бодож байна.

	Базар — Долгоор! Чи өнөө орой завтай юу? Манай клубийн үдэшлэгт очихгүй юу, би урья!

	Долгор — Хэдэн цагаас вэ?

	Базар — Орой 9-өөс

	Долгор — Таны урилгыг дуртай хүлээж авна. Би бас таныг 3 хоногийн дараа болох барилгын нээлтэд урья 

	(явцгаав. Жав Дэмчиг хоёр ирэв).

	Жав — За, бас төөрөөд өнөө өрөөндөө ороод ирлээ. Чи ер нь тоолж явна уу? Энэ маань одоо жаран хэд дэх нь вэ?

	Дэмчиг — 68 дахь байхгүй юу. Олны хүч гэдэг бас сайхан даа хө. Гадна хэчнээн их ажил байлаа. Одоо дуусаж байна шүү.

	Жав — Хэлээд яах вэ.

	Дэмчиг — Бид хоёр ч гэсэн тэр том тасалгаанд байсан юмнуудыг дуусах шахаж байна шүү (Эргэн тойрныг харж) Мөн ч сайхан орд оо.

	(Дорлиг ирэв)

	Дорлиг — Нөхөд өө? Цуглараарай! Та хоёр ч гэсэн наанаа бай! Одоохон ажилчдаа цуглуулъя (гүйн одов).

	Дэмчиг — Юу болсон юм бол доо?

	Жав — Харин. Бид хоёрыг эндээ бай гэв үү, үгүй юу?

	Дэмчиг —Тэгэх шиг л боллоо. 

	(Олон ажилчид цуглав).

	(Энд барилгынхан субботникийн цэрэг ардууд олон хүн цугларчээ.

	Эдний дотор Цолмон, Батхүү, Очир нар байлцана)

	(Дорлиг ирэв)

	Дорлиг — Нөхөд өө! Маршал ирж явна. Маршал ирлээ.

	Дэмчиг — Юу гэнэ ээ, Маршал ирлээ гэнэ үү?

	Жав — Тийм, тийм 

	(Маршал ирэв. Долгор инженер бусад хүмүүс дагалджээ. Олон ажилчид алга ташин угтав).

	Маршал — (Маршал алга таших чимээг арай гэж зогсоож) За, сайн байна уу? нөхөд өө!

	 (Ажилчид алга нижигнэтэл ташна).

	Маршал — (Дэмчиг, Жав нарыг харж) За Жав сайн байна уу?

	Жав — Сайн байна аа.

	Маршал — Чи ер нь яасан өтөлдөггүй хүн бэ? Аль эртний Сүхбаатарын шадар цэрэг Жав. Галтай цогтой хэвээрээ (Дэмчигтэй гар барина) За ажил их хийж байна уу?

	Дэмчиг — Хийж нэг их базаасан ч юм алга даа. Өнөөдөр л энэ Жавыг дагаж ирээд бага сага ажил хийлээ.

	Маршал — Аа та хөдөөгийн хүн үү?

	Дэмчиг — Тийм ээ (Цолмонг зааж) Энэ охин маань энд ажил хийдэг болчхоод үүнийгээ эргэж ирсэн.

	Маршал — Энэ танай охин уу?

	Долгор — Тийм ээ, Дэмчиг гуайн охин. Манай барилга дээр гарч байгаа шинэ санаачилгыг энэ Цолмон үүсгэсэн юм.

	Маршал — Сайн байна. (Дэмчигт) За Дэмчиг гуай танд энэ барилгын ажил ямар санагдана?

	Дэмчиг — Ажил нь хар бор юм. Гэсэн ч үйлс нь их сайхан юм байна.

	Маршал — (Инээж) Тийм ээ, та зөв хэлж байна. Их сайхан үйлстэй ажил (Олон тийш) За нөхөд барилгачид аа! Манай нам засаг, ард түмэн та бүхэндээ сурч боловсрох, хөдөлмөрлөх өргөн их замыг нээж өгсөн юм. Ажил бол манайд яруу алдар, нэр төрийн хэрэг болжээ. Социализм байгуулахын төлөө түүхт зорилгууд, биднээс их чармайлт, өндөр мэдлэг, шинэ бүтээлийг шаардаж байна. Та бүхний хийж байгаа ажил бол энэ их зорилгын нэг хэсэг нь юм. Та нарын цаашдын ажилд улам их амжилтыг хүснэ. 

	(Алга ташилт).

	 

	(Т ө г с ө в)

	 

	 

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


“Улсын Хэвлэлийн Газар” Улаанбаатар хотноо 1969 онд эрхлэн хэвлүүлсэн “Ч. ОЙДОВ : ЗОХИОЛУУД – 1” номын ӨМНӨХ ҮГ

	Ч. Ойдов бол манай үеийн жүжгийн нэрт зохиолчийн нэг мөн. Тэр нь 1917 онд Өвөрхангай аймгийн Хайрхандулаан сумын нутаг Бичигт хэмээх газар малчин Чойжамцын хүү болон төржээ. Хурга ишиг хариулж, үлгэр оньсого сонсож, эцэг эхийн гар дээр хүмүүжиж, улмаар бага ангийн боловсролтой болж, эрдмийн хаалгыг анх татжээ. Эрийн цээнд хүрмэгц холбооны байгууллага, Улсын хөгжимт драмын театр, ардын арми, Монголын Зохиолчдын Хороо, «Үнэн» сонин зэрэг газар ажил хийж явжээ.

	Дөчөөд оны эхээр Улсын хөгжимт драмын театрын тайзны гэрэлтүүлэгчээр ажиллаж байхдаа зөвхөн тэмдэглэсэн зааврын дагуу өнгө гэрэл тохируулаад зогсоогүй, тайзны засал чимэглэлийн өрөлт жүжигчдийн сургуулилт, тоглолтыг гярхай ажиглаж, найруулагч, зураач нарын зөвлөгөөг анхааралтай сонсож, ойлгогдохгүй зүйлийн учрыг лавлан сонирхдог байжээ. Энэ нь саваагүй сониуч байдлаас биш, харин жинхэнэ авьяас билгийн үүднээс гарч, жүжгийн зохиол бичих сэн гэдэг сэтгэгдлийг төрүүлж байжээ. Ч. Ойдов хожим нь дурсаж бичихдээ: «Тайзан дээр гарч байгаа амьдралын явдал хэчнээн жирийн болох тутам, хүмүүсийн дүр байдал хэчнээн хүн төлөвөө олох тутам олны анхаарлыг татаж чаддаг... байна. Энэ мэтийг ажиглаж мэдсэний үндсэн дээр над анх зохиол бичих бодол төрсөн юм» гэжээ.

	Үлгэрийн сэдвээр Ч. Ойдовын анх туурвисан жүжгийн зохиол нь үзэгч олны анхаарлыг татаж, Октябрийн социалист их хувьсгалын 25 жилийн ойд зориулсан уран бүтээлийн уралдаанд гуравдугаар байр эзэлж билээ. Энэ нь зохиолчийн урам зоригийг хөгжөөж, уран бүтээлд амьдралаа зориулах замыг нээж өгсөн байна. Түүнээс хойш амьдралынхаа эцсийг хүртэл буюу 1963 оны 5 дугаар сар хүртэл хорь гаруй жил зохиол бичиж билээ. Манай нам засаг түүний уран бүтээлийг өндрөөр үнэлж «Алтан гадас» одон ба төрийн шагналаар шагнасан юм.

	Ч. Ойдов бол жүжгийн зохиолын бүх төрөл зүйлээр бичиж байлаа. Түүний бүтээл нь ардын явган үлгэр, баатарлаг туульс, манай орны хөрөнгөтний бус хөгжлийн замнал, социалист байгуулалтын үеийн түүхэн үе шат, ард түмний амьдрал тэмцлээс санаа авч сэдэвлэн бичсэн байна. Түүний зарим нь жирийн хүний амьдрал, хувь заяаны туульсыг хоёр гурван бүлэгт хувааж, ганцхан өдрийн явдлаар бараг нэг тайзнаа дүрслэн харуулсан сонгодог жүжгийн хэлбэртэй ч байна. Түүний жүжгүүд нь хэлбэр, төрөл, зүйлийн талаар ямар ч байлаа гэсэн ойлгомжтой бөгөөд үргэлж шинийг сэдсэн, сэргэлэн золбоотойгоороо онцлог билээ. Энэ бол зохиолчийн авхаалж самбаа, гярхай ажиглалт, цуцалтгүй эрэлч, уйгагүй хөдөлмөрч чанартай холбоотой билээ. Ч. Ойдов бол үргэлж шинийг хайж, ард түмнийхээ амьдрал, үзэл санаанд бий болж байгаа шинэ сэргэг зүйлийг уран бүтээлдээ тусган харуулахыг зорьж, энэ хэрэгтээ оюун ухаан, авьяас билиг, хүч чадлаа шавхан дайчилж явжээ. 

	Дөчөөд оны эцсээр юм сан. Нэг өдөр Ч. Ойдов:

	— Би урьд шөнө сонин зүүд зүүдэллээ. Намын хорооны нарийн бичгийн даргын тухай жүжиг бичиж байх юм би, гээд тэрхүү зүүдээ үлгэр ярьж байгаа юм шиг ярьж билээ. Тэр нь ерийн зүүд биш, жүжгийн сонин сайхан сэдэв болж болмоор байж билээ. Тийм учраас сонсогч нөхөд нь түүнийг аятайхан зүүд байна гэлцээд орхиогүй, жүжгийн зохиол болгон бичих зөвлөгөө өгч, санал бодлоо нэмэрлэцгээсэн юм. Тэрхүү зөвлөгөөн ч уран санаагаа баяжуулахад нь тус болсон байх. Ч. Ойдов, намын байгууллагын хашир догь ажилтнуудын туршлагыг хичээнгүйлэн судалж, материал цуглуулан намын ажилтны дүрийг тайзан дээр бүтээх гэж жил гаруй ноцолдсон тэр зохиолоо «Ардын депутат» гэж нэрлэн, Улсын хөгжимт драмын театрт өгч билээ. Тэгээд сэтгэл нь амарсангүй, театрын найруулагч, жүжигчин, мэргэжил нэгтэй нөхдийнхөө санал зөвлөгөөний дагуу ахин дахин засварлаж, зарим бүлэг, хэсгийг дахин шинээр бичсэн байна. Ингэж бичсэн жүжиг нь 1954 онд Улсын хөгжимт драмын театрын тайзнаа «Туяа» хэмээх нэртэйгээр гарч билээ. Одоо түүний хувилбаруудыг зэрэгцүүлэн үзэж байхад тун сонин. Зарим судлагч түүний бичсэн нэгэн жүжгийн хувилбаруудыг дан дангаар нь үзээд өөр өөр зохиол гэж андуурах ч явдал үзэгдэж байна. 

	Ч. Ойдовын уран бүтээл нь сэдвийн талаар өргөн билээ. Тэр нь үлгэр домгийн хэлбэрээр манай ард түмний өнгөрсөн үеийн амьдрал, тэмцлийн тухай жүжиг хэд хэдийг бичсэн байна. Тийм жүжгүүд нь ард түмнээ өмгөөлөн хамгаалах нинжин сэтгэл, ангийн чанараар дүүрэн. Түүнд жишээ болгож «Жаргалыг хүссэн Мөнхөө», «Далан худалч», «Алиа Тогмид» зэрэг жүжгийн зохиолыг хэлж болно. МАХН-ын Төв Хорооны Улс Төрийн Товчооноос дөчөөд оны эцсээр гаргасан нэгэн тогтоолд: «Нөхөр Ойдов, ардын аман зохиолын материалаар бүтээсэн хоёр жүжгийг бичиж, тэдний гол хүнд нь жинхэнэ хөдөлмөрчин ард түмэн ба түүний төлөөлөгч Мөнхөө, Сэнгээг гаргажээ» гэж тэмдэглэсэн байна. 

	Ч. Ойдов, орчин үеийн сэдвээр бичсэн жүжгүүддээ энхрий хайрт эх орноо өмгөөлөн хамгаалах ариун үйлсэд амь биеэ зориулж яваа ардын армийн дайчид, энх цагийн бүтээн байгуулах хөдөлмөрт хэцүү бэрхээс шантралгүй зүтгэж амжилт гаргаж буй малчин, ажилчин, сэхээтэн олны амьдрал, тэмцлийн тухай уран хошин, хөгжил баясалтайгаар өгүүлж байна. Монголын утга зохиол судлагч, Зөвлөлтийн эрдэмтэн Л. К. Герасимович бичихдээ:

	«Ойдов орчин үеийн сэдэв бүхий жүжгийн зохиолдоо өнөөдрийн монгол хүний шударга үйлс, сайхан амьдрал, социалист ёс суртахууны хуулиар амьдрах эрмэлзлийг тусган үзүүлж чадсан юм» гэжээ. 

	Германы фашизмыг эсэргүүцсэн ЗХУ-ын эх орны их дайны үес манай ард түмэн улс орноо батлан хамгаалах хүчийг бэхжүүлэх, зөвлөлтийн ард түмний ялалтыг түргэтгэх ариун үйлсэд бүхнийгээ зориулж байсан түүхтэй. Ийм үед Ч. Ойдов «Миний баясгалан» хэмээх жүжгийн зохиол бичиж, ард түмнийхээ тэрхүү ариун үйлс, шударга үзэл санааг тусган харуулсан юм. ЗХУ-ын эх орны их дайны үе дэх манай ард түмний сэтгэл санааг илэрхийлж, уул жүжгийн гол баатар Жамсран ярихдаа:

	«Туслахгүй яах вэ дээ. Чиний нөгөө худалдаж авъя гэж хоргоогоод байдаг уургын хээрийг саяхан нэмж тусалсан. Миний морь ч зугтсан юмыг хөөхдөө гаргадаггүй юм шүү дээ. Германчуудыг хөөхөд ч харин Берлинд нь хүрэхээс цааш буцахгүй байх аа!» гэж байна. Ингээд Жамсран, улс орноо батлан хамгаалах хэргийг бэхжүүлэх ариун үйлсэд өөрийн биеэр зүтгэх гэж ардын хувьсгалт цэргийн албан хаахаар баяртай явж байна. 

	Дэлхийн хоёрдугаар дайны голомт унтарч, шударга хүн төрөлхтөн удтал хүлээсэн энх цагийг тэмцэл ялалтаараа олж авсан билээ. Энэ үед хөдөлмөрч хүн бүрийн сэтгэл тэнийж, энх тайвныг хамгаалан, бүтээн босгох хөдөлмөрт урам зоригтой орцгоосон түүхтэй. Ч. Ойдов оюун билиг, үзэг цаасаа эн тэргүүн энх цагийн бүтээн байгуулах хөдөлмөр лүү чиглүүлж «Зам» хэмээх жүжиг бичсэн билээ. Зохиолч энэхүү жүжигтээ алс бөглүү хөдөө нутгийн хоцрогдлыг хөдөлмөр тэмцлээр халж, малчин түмнийг гэгээрүүлэн соёлжуулж, социализмын замыг тавих гэсэн намын бодлого, ард түмнийхээ хүсэл эрмэлзлийг тусгажээ. Доной, Дондов нарийн үзэл санаа бол шарын шашинд мансуурч явсан мансуурлын шувтарга, Галт, Удвал нарын үзэл санаа бол шинэ үзэл санааны ялалт мөн. Ч. Ойдов энэ жүжигтээ:

	 

	«Цаст уулын ноён оргил 

	Цайрч сайхан харагдаж байна. 

	Цаашид дэвших манай хөгжил 

	Цаст уулаас өндөр байна» 

	 

	гэж бахархан дуулжээ. 

	«Зам» хэмээх жүжигт зохиолчийн дүрслэн харуулсан зам болон зөвхөн хөсөг тээврийн зам биш, харин хамтын хөдөлмөрийн ялалтын зам, соёл, шинжлэх ухааны хөгжлийн зам мөн байлаа. 

	Хот хөдөөд их барилгын ажил өрнөж, мэргэжилтэй барилгачдыг бэлтгэх явдал ид бужигнаж байх үес Ч. Ойдов «Цолмон» хэмээх жүжгийн зохиол бичсэн юм. Зохиолч энэ жүжигтээ байшин барилгын ажил бүх нийтийн хэрэг болж байгааг харуулжээ. «Цолмон» бол агуулга гүн, дүрслэл тод билээ. Ийм учраас тэр нь зөвхөн барилгачдын зүрх сэтгэлийг төдийгүй, хөдөлмөрч хүн бүрийн сэтгэл санааг догдлуулж, урам зоригийг нь хөгжөөх увдисыг өөртөө шингээсэн жүжиг юм. Жирийн нэгэн ажилчин эмэгтэй Цэрэндэжид бичихдээ: «Би энэ жүжгийг 1952 оны 11 дүгээр сарын 18-нд Улсын хөгжимт драмын театрт үзээд ёстой л бидний эмэгтэйчүүдийн хэн маань ч гэсэн ийм болох ёстой гэж бодсон билээ» гэжээ. 

	Манай орны хөдөө аж ахуйд хамтран ажиллах, нэгдэлжих хөдөлгөөн өглөөний нарны туяа шиг орон даяар түгж, хөдөө аж ахуйд социалист үйлдвэрлэлийн харилцаа ялж байсан түүхэн өдрүүдэд Ч. Ойдов «Нэгэн өдөр» хэмээх хошин жүжиг туурвисан юм. Энэ жүжигт нэг нь бүгдийнхээ төлөө, бүгд нь нэгийнхээ төлөө зүтгэх үзэл санаа нийтийн хүртээл болж, нэгдлийг бэхжүүлэх талаар манай намаас тавьж байсан бодлого биеллээ олж, социалист ёсоор ажиллаж амьдарч сурахад нь сэхээтнүүд үзэл санаа, зохион байгуулалтын дэмжлэг тусалцааг малчдад үзүүлж буйг дүрслэн харуулсан байна. 

	Ч. Ойдов, шинэ нийгмийн үзэл санаа, шинэ ёс суртахуунаар нэвтэрхий кино, өгүүллэг, найруулал, тэмдэглэл, тууж олныг бичсэн юм. Тэр нь «Их жанжин Сүхбаатар танаа» хэмээх кино зохиолдоо ардын хувьсгалын анхны өдрүүдэд хязгаар нутгийн хөдөлмөрчид хэрхэн хувьсгалжиж, Ардын Намын Төв Хороо, чин зоригт Сүхбаатартай хэрхэн холбоо барьж буйг дүрслэн харуулжээ. 1945 оны ариун дайны өдрүүдэд Ч. Ойдовын бичсэн сурвалжилга, тэмдэглэлүүд нь манай алдарт армийн дайчдын эрэлхэг баатарлаг явдал, энэрэнгүй үзэл санааг дурайлгаж байна. Ч. Ойдов, тухайн үед чухал шаардагдаж байсан сэдвээр жижиг үзэгдэл, шог гараа, өгүүллэг олныг туурвижээ. 

	Ч. Ойдов ингэж ард түмнийхээ амьсгаа, эх оронч, интернационалч үзлээр амьсгалж, цаг үетэйгээ ямагт цуг урагшилж явсан зохиолчийн нэг юм. МАХН-ын Төв Хорооны Улс Төрийн Товчооноос театрын тухай гаргасан нэгэн тогтоолд: «Жүжгийн зохиолчдын тэргүүний нэгэн болох Ойдов нь одоо үеийн сэдвийн талаар их бөгөөд үр бүтээлтэй ажиллаж байна» гэж тэмдэглэсэн бий. Ч. Ойдов «Солонго» хэмээх жүжгийн гол баатар бөгөөд зүрхний хүнд өвчтэй Солонгын үгээр өөрийнхөө санаж сарвайж явдаг зүйлээ илтгэж хэлэхдээ: «Миний төрж өссөн говь нутаг, та нарын гуч гаруй жил галыг нь түлж, хогийг нь цэвэрлэж байсан сургууль одоо ямар болоод байна вэ? Ард түмнийхээ гавьяа бүтээлийг би өвчтэй ч гэсэн хөндлөнгөөс нь хараад зүгээр зогсож байхад сэтгэл минь түвдэхгүй. Ганц мөр нотоор боловч тэмдэглэж тэдэнд тэнцэхүйц юм бүтээж өгөхийг оролдох хэрэгтэй» гэжээ. 

	Ч. Ойдов бол намын бодлого, амьдралын хөдөлгөөнийг соргогоор ажиж, ямагт урагшаа харж зохиол бүтээлээ туурвиж явжээ. Түүний уран бүтээлийн гол нь шинэ хуучны зөрчлөөр дүүрэн бөгөөд эерэг баатрууд нь зүй ёсоор шинийг сэдэж, сэдсэнээ хэрэгжүүлэх гэж мэрийж явдгаараа онцлог билээ. Гадаад дотоодын харгисуудын мөрдөлт, хавчилтыг түмэн олныхоо дэмжлэг туслалцаатайгаар зориг самбаа, эрэлхэг баатарлагаар даван туулж, хувьсгалжиж буй олныхоо захиаг жанжин Сүхбаатарт гардуулж яваа хатуужил тэсвэртэй, үнэнч шударга Ариунаа, барилгын хүнд хүчир ажлыг хөнгөвчлөх гэж мэрийж, барилгачин нөхдийнхөө хайр хүндэтгэлийг олж яваа даруу, хичээнгүй Цолмон, хүний төлөө мэдлэг чадвараа зориулж, эмнэлгийн ухааныг нарийн эзэмшин, цээжний хөндийн мэс заслыг амжилттай хийж буй тусархаг, нинжин сэтгэлтэй Ганбат, хувийн өмчийн хомголзол, бичиг үл мэдэхийн харанхуйгаас ангижирч хамтын хүч, эрдмийн ачийг амсаж яваа, хөнгөн шаламгай, хөхиүн хөгжилтэй Насандулам нарын дүр бол үзэгч, уншигч олны сэтгэл санаанд хоногшжээ. 

	Ч. Ойдовын урлан бүтээсэн дүр, үзэл санаа нь түмэн олонтойгоо хамт амьдарч, ажил үйлсийн нь зөвлөгч болж байна.

	Одоо авьяас билигт зохиолч Чойжамцын Ойдовынхоо туурвин бүтээсэн зохиолын өвийг цуглуулж хоёр боть болгон хэвлүүлэх гэж байна. Түүний нэгдүгээр ботид жүжгийн зохиол, хоёрдугаар ботид жижиг үзэгдэл, шог гараа, кино зохиол, өгүүллэг, тууж, найруулал тэмдэглэл хэвлэгдэнэ. Түүний дотор урьд тоглож хэвлэж байгаагүй нэлээд зохиол орно. 

